
КъБР-м узыншагъэр  хъумэнымкIэ и министр Къа-
лэбатэ Рустам Налшык щаухуэ поликлиникэ  №1-м 
лэжьыгъэр зэрыще кIуэ кIым зыщигъэгъуэзащ. 
 Метр зэбгъузэнатIэу мини 10 хъу щIыналъэм тра-
щIыхь, къатитхуу зэтет унэр дращIеящ, щхьэгъубжэ 
блыпкъхэр халъхьащ, инженер коммуникацэхэр 
хьэзыр ящIащ, иджы  ухуакIуэхэр иужь ихьащ унэм 
и щIыбымрэ и кIуэ цIымрэ зыхуей хуэгъэ зэным.

КъБР-м Узыншагъэр  хъумэнымкIэ и министерствэм 
медицинэ профилактикэмрэ хъыбарегъащIэ техноло-
гиехэмкIэ, жылагъуэ узыншагъэмкIэ и центрым и 
IэщIагъэлIхэм министрым жраIащ IэнатIэм къыхыхьа 
жыпхъэщIэхэр къыхалъытэу ухуэныгъэр зэрекIуэкIыр. 
ПоликлиникэщIэм щеIэзэ-диагностикэ къудамэу 9 иIэ-
нущ, ахэр фIагъышхуэ зиIэ Iэмэпсы мэхэмкIэ къызэ-
гъэпэщауэ щытынущ. Абы хэтынущ эндоскопиемкIэ, 
реабилитацэмкIэ, функциональнэ  диагностикэмкIэ, 
цIыхухэм махуэкIэрэ щеIэзэ къудамэхэр, амбулатор-
нэу онкологие дэIэпыкъуныгъэ щрат центр. IуэхущIа-
пIэщIэм щрагъэкIуэкIынущ хирургие, эндоскопие опе-
рацэ мы хьэлъэхэр. Къищынэ мы щIауэ, абы щылэжьэ-
нущ къэхутэныгъэ зэмылIэу жьы гъуэ куэд щрагъэкIуэ-
кIыну лабораторэ лъэщ.

Поликлиникэр щы лэжьэнухэми къекIуалIэ цIыхухэ-
ми я тыншыпIэм сыт и лъэныкъуэкIи хуэщIауэ щыты-
нущ. Сымаджэхэр чэзум щызэтримыхьэу щы зэ-
блэкIыфынущ, абыхэм я щIыхьэпIэхэр зэхэгъэщхьэ-
хукIауэ щытынущ, узыфэ зэрыцIалэ зиIэхэм папщIэ 
IуэхущIапIэм бжэ щхьэхуэ хэлъу. ЗэраубзыхуамкIэ, ар 
хъунущ цIыхухэм я узыншагъэр къыщапщытэ, щра-
гъэфIэкIуэж, зыхуэныкъуэ дэIэпыкъуныгъэ псори ща-
гъуэтыну медицинэ центр зэпэщ. Налшык щыпсэухэм 
къищынэмыщIауэ, республикэм и щIыналъэ псоми 
къикIхэм абы зыхуей Iуэхутхьэбзэхэр щыхуащIэнущ.

Медицинэ IуэхущIапIэм егъэбыдылIауэ щытынущ 
цIыху мин 80-м нэблагъэ, поликлиникэщIэм зы лэ жьэ-
гъуэ махуэм цIыху  750-м щакIэлъыплъыфынущ. 

Республикэм и цIыхухэм япэ медицинэ дэIэпыкъу-
ныгъэхэр щратыну IэнатIэ нэхъ ин дыдэр мы илъэсым 
и кIэм къызэIуахыну я мурадщ.

ЩХЬЭЩЭМЫЩI  Изэ.

ЖыпхъэщIэхэм
тету яухуэ

2-нэ нап.

Къэрал
экзаменхэм

зыхуагъэхьэзыр
2-нэ нап.

Еджагъэшхуэм
и  Iэужь  нэхухэр

3-нэ нап.

АдыгэлI
щыпкъэ

4-нэ нап.

Къандурыр
Москва  ягу

къыщагъэкIыж

2024 гъэм и япэ илъэс ныкъуэм щIэджыкIакIуэхэм яIэрыхьэну  газетхэмрэ журнал-
хэмрэ Iэ щыщIадз зэманыр иухащ. Ар щхьэкIэ къыкIэрыхуахэм ахэр накъыгъэм 
(майм) щы щIэдзауэ хуа хьынущ, и пщIэр ды зыхуэкIуэ махуэ гъунэгъухэм щIатмэ. 

Мази 2-м «Адыгэ псалъэ» газетым и уасэщ:
унэм ныфхуахьыну фыхуеймэ - сом 299-рэ кIэпIейкIэ 32-рэ;
фэ езым пощтым къыщыфщтэжынумэ - сом 271-рэ кIэпIейкIэ 42-рэ.

Ди индексыр П5894

Ди газетыр  къезыгъэхьхэм  папщIэ

Къэбэрдей-Балъкъэр 
Рес  публикэм сабийм и 
хуи тыныгъэхэр хъумэным-
кIэ уполномоченнэу щыIэ 
Лъы нэ Светланэ лэжьыгъэ 
IуэхукIэ хуэзащ  КъБР-м и 
Iэтащхьэ КIуэ кIуэ Казбек. 

2023 гъэм къриубыдэу 
уполномоченнэр хэплъащ 
сабийхэмрэ былигъыпIэ 
имыува ныбжьыщIэ зыщIэс 
унагъуэхэмрэ я IуэхукIэ зы-
къызэрыхуагъэза лъэIу 
 323-м. Абыхэм ящыщу     

125-р уна фэ зытепщIыхьын 
хуэ дэти, икIэщIыпIэкIэ зэ-
фIагъэкIащ. 

КъищынэмыщIауэ, лъэIу 
куэд теухуащ адэ-анэм я 
къалэныр тэмэму зэрамы-
гъэзащIэм. Ауэ къы хэгъэ-
щыпхъэщ иужь рей зэма-
ным тхьэусыхэр куэдкIэ 
нэхъ мащIэ зэры хъуар. Iэ-
щIагъэлIхэм зэры хуа гъэ-
фа щэмкIэ, ар къызы хэкIыр 
сабий зэрыс унагъуэ хэм 
къэ  ралыр зэрадэIэпы-
къурщ, егъэджэныгъэм, 

узыншагъэр хъумэным, 
щэн хабзэм, спортым теухуа 
лъэпкъ проектхэмрэ къэрал 
программэхэмрэ зэрагъэ-
защIэрщ. 

КъБР-м и Iэтащхьэм къы-
хигъэщащ еджакIуэхэр гъэ-
сэным, щыпкъэу, хэкупсэу, 
цIыху хуэдэу къэгъэхъуным 
телэжьэным мыхьэнэшхуэ 
зэриIэр.

КъБР-м и Iэтащхьэмрэ 
Правительствэмрэ

я пресс-IуэхущIапIэ.

Кавказ Ищхъэрэ федеральнэ щIына-
лъэм и адрей хэгъэгухэми хуэдэу, Къэ-
бэрдей-Балъкъэр Республикэм мы ма-
хуэхэм щохьэщIэ Белгород областым 
 къикlыу ди республикэм зыгъэпсэхуа-
кlуэ къаша цlыкlухэр. ВСУ-р зыхэуа 
щIыпIэхэм щыпсэухэр ди республикэм и 
Iэтащхьэм къригъэблэгъащ ди деж зы-
щагъэпсэхуну, зыщагъэхъужыну, я нэгу 
зыщрагъэужьыну. НыбжьыщIи 150-м 
щIи гъур Налшык къалэ дэт «Лэгъу-        
пыкъу» сабий центрым щопсэу. Абы я 
узыншагъэм щыкIэлъоплъ, махуэхэр 
щIэщыгъуэу ягъэкIуэн папщIэ, щэнхабзэ 
программэхэр хуагъэхьэзыращ, апхуэ-
дэуи езыхэм я ныбжь ди щIэблэр яхэтщ. 

ТХЬЭМАХУЭ кIуам хьэщIэ цIыкIухэр 
щыIащ «ДыгъафIэ къалэм». Ахэр адыгэ 
джэгукIэ щрагъэблэгъащ еджапIэ пщIан-
тIэм. Иджы япэу лъэпкъ къафэхэм ири-
хьэлIэу арами, цIыкIухэр утыку къихьэрт, 
бысымхэм зрагъэщхьу къафэрт. Абы Iуэ-
хугъуэ зэмылIэужьыгъуэхэм ятеухуа мас-
тер-классхэр щыхуагъэхьэзырати, ныб-
жьыщIэхэм сурэт ящIащ, хьэпшып цIыкIу-
фэкIухэр я IэкIэ ящIыжурэ къызэдащтащ, 
лъэкъыбзэхэм зыщагъэгъуэзащ, робото-
техникэм и Iэмалхэм яфIэгъэщIэгъуэну 
кIэлъыплъащ. Псом хуэмыдэу ягу дыхьащ 
«ДыгъафIэ къалэм» щагъэхьэзыра телес-
копыр, абы уафэм ит пкъыгъуэ зэмы-
лIэужьыгъуэу мин 40-м нэс уегъэлъагъу. 
ЦIыкIухэм ягу ирихьащ центрым щыла-
жьэхэми щеджэхэми я зэфIэкIхэр зэрыи-
ныр икIи апхуэдэ еджапIэ щIэсыну зэра-
гуапэр жаIащ. 

Апхуэдэу ныбжьыщIэхэм махуэ къэс я 

нэгу зыщрагъэужь республикэм и щIыпIэ 
дахэхэм, музейхэм, театрхэм, концерт гъэ-
лъэгъуапIэхэм яшэ. 

КъищынэмыщIауэ, езыхэр здэщыIэ «Лэ-
гъупыкъу» зыгъэпсэхупIэм яхуеблагъэри 
куэдщ. Псом япэу абыхэм ящIэупщIащ 
 КъБР-м и Iэтащхьэ КIуэкIуэ Казбек икIи я 
гукъыдэжыр зыхуэдэр, зыхуей-зыхуэны-
къуэхэр зригъэщIащ. Махуэ гукъинэж къы-
хузэрагъэпэщат  УФ-м и МВД-м и къуда-
мэу КъБР-м щыIэм и унафэщIхэмрэ абы 
деж щылажьэ Жылагъуэ советымрэ. 

ХьэщIэхэм яхуеблэгъащ министрым и 
къуэдзэхэу, полицэм и полковникхэу Мам-
хэгъ Назиррэ Бахъуэ Аслъэнрэ. Жыла гъуэ 
советым и тхьэмадэ Мэкъушэ Руслан, 
КъэралкIуэцI IуэхухэмкIэ министерствэм и 
ветеранхэм я советым и тхьэмадэ Пыхъ 
МуIэед, нэгъуэщIхэри. Полицэм и лэжьа-
кIуэхэм цIыкIухэм ирагъэлъэгъуащ хьэхэр 
хуабжьу сэбэп къазэрыхуэхъур, абыхэм 
щIэпхъаджащIэхэмрэ Iэщэмрэ къызэра-
лъыхъуэ, къызэрагъуэт щIыкIэхэр. Ап-
хуэдэуи наркотик, сыт хуэдэ лIэужьыгъуэ-
хэр хьэхэм къызэрагъуэтыфри ягъэлъэ-
гъуащ, ар зэрылъ къэлътмакъыр тхум къа-
хицIыхукIыфащ хьэ гъэсам. 

ХьэщIэхэм псалъэ гуапэкIэ захуигъэзащ 
КъБР-м и МВД-м и унафэщIым и къуэдзэ 
Мамхэгъ Назир икIи я IуэхущIапIэм къыб-
гъэдэкIыу Iуащхьэмахуэ и сурэтыр зытет 
футболкэ зырыз тыгъэ яхуищIащ. МВД-м 
и лIыкIуэхэм жаIащ сабийхэр тыншу, 
узыншэу, гукъыдэж яIэу ди республикэм 
щыIэн папщIэ яхуэзэфIэкI къызэрамы-
гъэнэнур. 

ЦIыкIухэм я пащхьэ а махуэм уэрэд щы-
жаIащ «Иоканто» студием и уэрэджыIакIуэ 
ныбжьыщIэхэм, ГъуазджэхэмкIэ сабий 
еджа пIэм и гъэсэн Жашуевэ Аленэ, уэрэд-
жыIакIуэхэм я зэпеуэм и лауреат Уэлджыр 
Миланэ, КъБР-м щIыхь зиIэ и артист, 
усакIуэ Жашуев Башир, КъБР-м и цIыхубэ 
артист Текуев Амур, Дым Елдар сымэ.

Белгород къикIа ныбжьыщIэхэр уэрэд-
хэм дежьууэ, макъамэм я лъэр щIигъэкIыу 
къафэу зэхэтащ. 

МахуэщIэ къэс IуэхугъуэщIэкIэ ягъафIэ 
сабийхэм Къабэрдей-Балъкъэрым зэ ры-
щыIар гуапэу ягу къызэринэжынум шэч 
хэлъкъым. 

КЪЭБАРТ  Мирэ.

КъБР-м и Iэтащхьэ КIуэкIуэ Каз-
бек и унафэкIэ, мэлыжьыхьым 
зэрыщIидзэрэ щэбэт щIыхьэхухэр 
йокIуэкI, щIымахуэ лъэхъэнэм 
уэсымрэ уэтIпсытIымрэ фейцей 
ищIа щIыуэпсыр къагъэщIэращIэ, 
къалэхэмрэ къуажэхэмрэ ягъэдахэ. 

ЩЭБЭТ кIуам екIуэкIа щIыхьэхум 
республикэ псор хэтащ. Ар хуэунэ-
тIауэ щытащ нэхъыжьхэм защIэгъэ-
къуэным, апхуэдэуи зы махуэ улахуэр 
хуагъэкIуащ Хэку зауэшхуэм и вете-
ранхэм, абы ныкъуэдыкъуэ щыхъуа-
хэм, фызабэхэм, тылым щылэжьа-
хэм, фашист гъэрыпIэхэм исахэм. 
Фигу къэдгъэкIыжынщи, накъыгъэм 
и 9-м - ТекIуэныгъэм и махуэм - ири-
хьэлIэу ветеранхэмрэ Къэбэрдей- 
Балъкъэрым зэпымычу ис фыза-
бэхэмрэ мы гъэм иратынущ сом ми-
ни 100 зырыз (нэгъабэ иратар сом 
мин 75-рэщ), тылым щылэжьахэмрэ 
зи сабиигъуэр зауэм хиубыдэу гъэ-
рыпIэхэм исахэмрэ сом мин тху-
рытхукIэ яхуэупсэнущ. 

Зауэм, лэжьыгъэм, IэщэкIэ зэщIэу-
зэда къарухэм, хабзэхъумэ IэнатIэхэм 
я ветеранхэм я республикэ жылагъуэ 
зэгухьэныгъэмрэ Къэбэрдей-Балъ-
къэр Республикэм и профсоюзхэм я 
федерацэмрэ къахалъхьэу, КъБР-м 
и Iэтащхьэм ядиIыгъа Iуэхур респуб-
ликэм и къалэхэмрэ районхэмрэ 
жыджэру щекIуэкIащ. Щэбэт ды-
гъэпс пщэдджыжьым Аруан райо-
ным и щIыпIэ хэхахэр, пщIантIэхэр, 
паркхэр, гъуэгухэр, уэрамхэр зэлъы-
Iуахыну къыдэкIащ IуэхущIапIэ зэ-
мылIэужьыгъуэхэм я лэжьакIуэхэр, 
школакIуэхэр, егъэджакIуэхэр, гъэ-
сакIуэхэр, дохутырхэр, хьэрычэты-
щIэхэр, пенсэм щыс нэхъыжьыфIхэр, 
депутатхэр, къулыкъущIэхэр. 

ЩIыналъэм щыпщIэн гъунэжт, 
цIыхухэм зэщIапхъэнкIащ жыг тхьэм-
пэхэр, кIэрыхубжьэрыхухэр зэщIа-
къуащ, удз гъэгъа зэрыт клумбэхэр 
ягъэкъэбзащ, щIэхэр хасащ, гъуэ-
гущхьэхэр теплъафIэ ящIащ, жыгхэр 
яухъуэнщIащ.

Нарткъалэрэ Аруан районымрэ я 
щIыпIэ самоуправленэм и депутатхэм 
Комсомол паркыр къызэщIа къуащ, 
администрацэм и лэжьакIуэхэм зы-
хуей хуагъэзащ къалэкум ит «Нарт» 
паркыр. Дэнэ дежи удз щхъуан тIэ 
жылэхэр трапхъащ, ахэр махуэ бжы-
гъэ дэкIмэ дахэу къыхэжынущ. 

ЦIыхухэм гъатхэм зыдащIу, дэрэжэ-
гъуэ яIэу, жану зэдэлэжьащ а махуэм. 
«Нарткъалэ ди унэ хуэдэщ, ар къаб-
зэу, дахэу щыгъэтыныр щыпсэухэм 
ди зэхуэдэ къалэнщ», - жаIэрт щэбэт 
щIыхьэхум жыджэру хэтхэм. Лэжьы-
гъэ нэхъ мащIэ щекIуэкIакъым рай-
центрым къедза жылэхэми, амбула-

торэхэм, гъэсапIэхэм, еджапIэхэм я 
теплъэмрэ пщIантIэмрэ зыхуей хуа-
гъэзащ, пхъэнкIий идзыпIэхэр зэ-
лъыIуахащ, гъуэгухэр ягъэкъэбзащ. 

Мы Iуэхум зэрыIыгъыу хэтахэм 
ящыщщ Бахъсэн къалэ округри. Абы 
къыщызэрагъэпэща щэбэт щIы хьэ-
хум цIыху миным щIигъум зыкъра-
гъэхьэлIащ, щэнхабзэм, спортым, 
егъэджэныгъэм, нэгъуэщI IэнатIэ-
хэм, администрацэм я лIыкIуэхэр 
къыдэкIащ. ЩIыпIэ зэмылIэужьы-
гъуэхэм щылэжьащ бахъсэндэсхэр: 
къалэдэсхэм я зэхуэсыпIэ паркыр 
япхъэнкIащ, лъэс лъагъуэхэм илъ 
плиткэхэр зэрагъэзэхуэжащ, удз - 
хэм псы щIакIащ. Кременчуг-
Констан тиновкэ къуажэм кIуэ гъуэ-
гум ибгъухэр къабзэ ящIащ. Къыхэ-
гъэщыпхъэщ, иужьрей махуэ зыб-
жанэм мы щIыналъэм жыгыщIэ 
пщIы бжыгъэхэр зэрыщыхасар. А 
псори, дауи, щIащIэр къалэм, райо-

ным щыпсэухэм я зэIузэпэщыгъэрщ. 
Махуэ къэс ялэжьым къыдэкIуэу, 

щэбэт щIыхьэхум Iуэху куэд зэфIа-
гъэкIащ къалэ Водоканалым и 
лэжьакIуэхэми. Абы къедза щIы гек-
тарищыр теплъафIэ ящIын папщIэ 
бжыхьхэр ялащ, удзхэр къахащ, къа-
бзэу зэщIакъуащ. Псыхъуэхэм, губ-
гъуэхэм, уэрамхэм пхъэнкIий тонн 12 
щызэхуахьэсащ. ЖыпIэнуракъэ, зэ-
пэщу гъатхэм хэбэкъуащ. 

Пщэдджыжь нэмэзым щыщIэдза-
уэ щIыхьэхум хэлэжьыхьащ налшык-
дэсхэри. Нылшык, Хьэсэней, Белая 
Речкэ жылэхэм я гъуэгухэр маши-
нэкIэ ятхьэщIащ, уэрамхэмрэ парк-
хэмрэ цIыхухэм ягъэкъэбзащ, Iуэху-
щIапIэхэм я лэжьакIуэхэм зэщIа-
къуащ я лэжьапIэм къедза щIыпIэхэр. 

Къэбэрдей-Балъкъэр Республикэр 
илъэси 100 зэрырикъум и щIыхькIэ 
къызэIуаха паркри къагъэщIэрэщIэ-
жащ. Нэгъабэрей тхьэмпэхэр зэщIа-
къуэри, илъэс къэс гъагъэ удзы-
щIэхэр хасащ, лъэс лъагъуэхэр ягъэ-
къэбзащ. 

Бахъсэн щIыналъэм хыхьэ къуа-
жэхэм щэбэт щIыхьэхур зэрыще-
кIуэкIыр пщыдджыжьым зригъэлъэ-
гъуащ район администрацэм и Iэта-
щхьэ Борсэ Юрэ. А махуэм ялащ 
щIыналъэм ущихьэкIэ щыт стелэр. 
Къулъкъужын Ищхъэрэм кIуэцIрыкI, 
километр 18 зи кIыхьагъ Къубэ-Тэбэ - 
Къулъкъужын Ипщэ гъуэгур еужьэ-
рэкIыу зэрагъэпэщыж. Ар «ГъуэгуфI 
шынагъуэншэхэр» лъэпкъ проектым 
хэту ящI, мы гъэмахуэм яухыну я му-
радщ. 

Мэлыжьыхьым и кIэ хъуху къалэ, 
район псоми лэжьыгъэхэр щекIуэкIы-
нущ, къабзэу, дахэу накъыгъэм Iу-
щIэн хуэдэу. 

ШЫПШ  Даянэ.

Урысей Федерацэм и Президент Путин 
Владимир и УнафэкIэ, «УФ-м щIыхь зиIэ 
и артист» цIэ лъапIэр къыфIащащ Къэ-
бэрдей-Балъкъэрым ди «набдзэ», адыгэ 
лъэпкъыр дызэрыгушхуэ уэрэджыIакIуэ 
цIэрыIуэ Нэхущ Чэрим. 

КЪЭБЭРДЕЙ-Балъкъэр, Къэрэшей-
Шэрджэс, Адыгей, Осетие Ищхъэрэ - Ала-
ние, Ингуш республикэхэм я цIыхубэ ар-
тист, Абхъаз Республикэм щIыхь зиIэ и ар-
тист Нэхущ Чэрим къэралым къыхуи-
гъэфэща щIыхьыцIэ лъагэм щымыгу-
фIыкIа къэнакъым мы махуэхэм. 

КъБР-м и Iэтащхьэ КIуэкIуэ Казбеки те-
леграм-каналым щехъуэхъуащ артистыш-
хуэм икIи дяпэкIэ ехъулIэныгъэ иIэну зэри-
гуапэр къыхигъэщащ. 

ЗэрыцIыкIу лъандэрэ уэрэд жыIэным ди-
хьэх щIалэм и япэ концертыр 1993 гъэм 
итауэ щытащ. Абы лъандэрэ цIыхубэм я 
псэм хэлъу фIыуэ ялъагъу Чэрим, Iэгуауэ-
шхуэ хуаIэт, езыми емызэшу адыгэ утыкур 
егъэбжьыфIэ, махуэшхуэхэр егъэдахэ, 
 гуфIэгъуэ зиIэм деIэт. 

И творческэ гъуэгуанэм зэрыщIидзэрэ 
уэрэд 200-м щIигъу итхащ икIи игъэ-
зэщIащ, лъэпкъым ижь-ижьыж лъандэрэ 
къыдэгъуэгурыкIуэ макъамэр иджырей 
эстрадэм екIуу хиухуэнащ. 

Нобэ Чэрим зигу хигъахъуэр Къэбэр-
дей-Балъкъэрым исхэм я закъуэкъым, 
атIэ ар фIыуэ къыщалъагъу ди къуэш рес-
публикэхэми, хамэ хэгъэгухэми, нэгъуэщI 
къэралхэми. Адыгэ щэнхабзэм хуищIа 
хэлъхьэныгъэр къызэрыплъытэфын пща-
лъэ гъуэтыгъуейщ Чэрим. Хамэ къэралхэм 
щылажьэ Адыгэ Хасэхэм къызэрагъэпэщ 
адыгэ щэнхабзэ фестивалхэм ирагъэбла-
гъэу, лъэпкъ зэхэщIыкIыр адыгэпсэм щи-
гъэушэу апхуэдэщ. Чэрим и зэфIэкIым и 
инагъыр щигъэлъэгъуэну хузэфIокI Уры-

сей Федерацэм и урыс хэгъэгухэми, ар 
щIэх-щIэхыурэ хэтщ къэралпсо мыхьэнэ 
зиIэ зэхыхьэхэм, фестивалхэм, концерт-
хэм, мызэ-мытIэу езым и концерт щитащ 
къэрал утыку нэхъыщхьэхэми. 

Мы махуэхэм интернет напэкIуэцIхэм 
щызэIэпахыу йохъуэхъу Чэрим, езыми 
 къритхащ псалъэ гуапэу хуагъэфащэр и 
гуапэ зэрыхъур: «ЩIыхьыцIэ иныр икъукIэ 
лъапIэщ си дежкIэ, абы щIэстащ илъэс 
 30-кIэ езгъэкIуэкIа лэжьыгъэ гугъур, ауэ 
насыпыфIэ сызыщIар. Абы ипкъ иткIэ, а 
дамыгъэр апхуэдиз илъэс хъуауэ си уэрэд-
хэм едаIуэ дэтхэнэ зыми дызогуэш. 
ФIыщIэ фхузощI фысщIыгъу зэпыту фы-
къызэрыздекIуэкIым папщIэ. СыпсэухукIэ 
схузэфIэкIыр сщIэнущ къызэдаIуэхэр зы 
мащIэкIэ нэхъ насыпыфIэ сщIын папщIэ, 
сыкъыщалъхуа Хэкум и пщIэр сIэтын 
щхьэкIэ!».

Дохъуэхъу Чэрим и зэфIэкIым хэхъуэ 
зэпыту, илэжь Iуэхум къыпэкIуэ хъерыр ба-
гъуэу иджыри куэдрэ утыкум итыну, 
лъэпкъыр игъэбжьыфIэну, хэкур игъэ-
лъэпIэну. 

 НЭЩIЭПЫДЖЭ  Замирэ. 

Дызэкъуэту

Белгород къикIа
сабийхэр ягъафIэ

Къалэхэмрэ къуажэхэмрэ ягъэдахэ

Нэхущ  Чэрим
и  щIыхь

4-нэ нап.

Зы  сы хьэт  хуэдизкIэ
джэгур  зэпагъэуат

Щэбэт
щIыхьэху

Зыгъэхьэзырар 
ЩХЬЭЩЭМЫЩI Изэщ.

Акъыл  зимыIэм  насып  иIэкъым.
Лъэпкъ Iущыгъэ:

Дунейм
щыхъыбархэр

КъБР-м и Парламентым Егъэджэныгъэм-
кIэ, щIэныгъэмрэ щIалэгъуалэм я Iуэху-
хэмкIэ и комитетым и зэIущIэ иджыблагъэ 
щекIуэкIащ Егъэджэныгъэм и фIагъыр 
къыщапщытэ, егъэджакIуэхэм я Iэзагъэм 
щыхагъахъуэ центрым. 

КУРЫТ еджапIэхэр къэзыуххэм къэрал эк-
заменхэр зэрагъэтынум зэрыхуэхьэзырым 
щытепсэлъыхьа зэIущIэм хэтащ КъБР-м и 
Парламентым и УнафэщI Егоровэ Татьянэ, 
КъБР-м и Iэтащхьэмрэ Правительствэмрэ я 
лIыкIуэу КъБР-м и Парламентымрэ суд Iуэху-
щIапIэхэмрэ щыIэ ДыщэкI Мадинэ, респуб-
ликэм и хабзэубзыху орган нэхъыщхьэм 
Егъэ джэныгъэмкIэ, щIэныгъэмрэ щIалэ-
гъуалэм я IуэхухэмкIэ и комитетым и уна-
фэщI Емуз Нинэ, КъБР-м егъэджэныгъэмрэ 
щIэныгъэмкIэ и министр Езауэ Анзор, депу-
татхэр, республикэм и министерствэ зэхуэ-
мы дэхэм, егъэджэныгъэ IэнатIэхэм я лIы-
кIуэхэр.

Емуз Нинэ зэIущIэр къыщызэIуихым къы-
хигъэщащ Зыуэ щыт къэрал экзаменхэр щат 
пIалъэр къызэрысар икIи абы еджапIэхэмрэ 
сабийхэмрэ зэрыхуагъэхьэзырым тепсэ лъы-
хьыныр игъуэ дыдэу къызэрилъытэр.

Егоровэ Татьянэ жиIащ къаIэта Iуэхум мы-
хьэнэшхуэ зэриIэр икIи абы теухуауэ ирагъэ-
кIуэкI лэжьыгъэм зыщигъэгъуэзэну фIэ фIу 
зэIущIэм хэтыну езыми гупыж зэрищIар. 

- Курыт еджапIэхэр къэзыуххэм Зыуэ  щыт 
къэрал экзаменхэр Iэмал имыIэу ятын хуейуэ 
Урысейм къызэрыщыхалъхьэрэ илъэс 15 
 мэхъу, ар зыхуэдэр ягъэунэхун зэрыщIадзэ-
рэ - илъэс 20-м щIегъу. Нобэр къыздэсым 
ири зодауэ абы и фIагъхэмрэ щыщIэныгъэ-
хэмрэ ятеухуауэ икIи иджыри щыIэщ а Iэма-
лыр зыфIэмыкъабылхэр, - жиIащ Егоровэм. 
- Абы щыгъуэми къэтлъытэн хуейщ школым 
къыщIэкI ныбжьыщIэр зэреджам щыхьэт 
 техъуэ и тхылъыр нобэ къыIэрыхьэжын 
 папщIэ, абы пхыкIын зэрыхуейр. Къыжы-
Iапхъэщ ЕГЭ-м зэпымыууэ зэхъуэкIыныгъэ-
хэр зэрыхалъхьэри. Абы и щхьэусыгъуэр 
 гу рыIуэгъуэщ - егъэджэныгъэм зэпымууэ 
 зэ рызиужьыр, езы еджакIуэхэм я Iуэху еп-
лъы кIэр къызэралъытэр, нэгъуэщIхэри. 
Къап щтэмэ, 2009 гъэ лъандэрэ къэрал эк-
заменхэр зэрырагъэт щIыкIэм процент 70-
80-кIэ зихъуэжащ. Мы Iуэхум и мыхьэнэр 
зэрыиныр къегъэлъагъуэ УФ-м и Президен-
тыр илъэс къэс Федеральнэ Зэхуэсым Зэры-
зыхуигъазэм абыи гулъытэшхуэ зэрыщы-
хуищIым. Къыхэгъэщыпхъэщ, ЕГЭ-р зэрат 
щIыкIэм щIэуэ къыхагъэхьэнухэм зэращы-
щыр ныбжьыщIэхэм экзаменхэм ящыщ зы 
иджыри зэ ятыжыну Iэмал зэраIэнур. Ар 
къэралым и пашэм къыщыхигъэщащ и Зэ-
рызыхуигъазэм. КъБР-м и Парламентми мы 
Iуэхум и нэIэ трегъэт, ауэ экзаменхэм 
зэрызыхуагъэхьэзырым теухуауэ иджы япэу 
мыпхуэдэ зэIущIэ едгъэкIуэкIыну мурад 
тщIауэ аращ. Нобэ ди нэкIэ зэдгъэлъэгъуащ 
Егъэджэныгъэм и фIагъыр къыщапщытэ, 
егъэджакIуэхэм я Iэзагъэм щыхагъахъуэ 
центрым и лэжьыгъэр зэрызэтеублар. Еджа-
кIуэ минхэм гъэ къэс ят Зыуэ щыт къэрал эк-
заменыр. Абы къыхэкIыу мыпхуэдэ зэхуэсыр 
къызэгъэпэщакIуэхэми, ныбжьыщIэхэми, 
адэ-анэхэми я дежкIэ щхьэпэну къызолъытэ.

Езауэ Анзор депутатхэм фIыщIэ яхуищIащ 
зэ пымыууэ гулъытэ къызэрыхуащIымрэ къа-
зэрыдэIэпыкъумрэ папщIэ. Ар теп сэлъыхьащ 
къэрал экзаменхэр республикэм зэрыщра-
гъэкIуэкIынум сыт и лъэныкъуэкIи зэры щы-
хуэхьэзырым, къэрал экзаменхэр езыгъэт ко-
миссэхэр зэрагъэхьэзырым, видеокIэ лъып-
лъыныгъэкIэ пэшхэр къызэрызэгъэпэщам, 
сабийхэм я шынагъуэншагъэм я нэIэ зэрыте-
тым. Апхуэдэуи министрым къыхигъэщащ 
иужьрей илъэсхэм къэрал экзаменхэр тыным 

епха ныкъусаныгъэ зэрыщымыIар. 
- Курыт школ къэзыуххэм я экзаменхэр 

къызэгъэпэщыным хуэгъэзауэ Къэбэрдей-
Балъкъэрым и бюджетым къыщылъытащ 
сом мелуан 39-рэ мин 391-рэ, - жиIащ мини-
стрым. - 2024 гъэм Зыуэ щыт къэрал экза-
менхэр ятынущ цIыху 4501-м. ЕГЭ-р зде кIуэ-
кIыну щIыпIэр 24-рэ, къэрал кIуэцI экзамен-
хэр щатынур 19 хъунущ. Школыр къэзыуххэм 
нэхъыбэу ятыну къагъэлъэгъуа дерсхэм 
ящыщщ информатикэмрэ обществознаини-
емрэ (процент 46,8-м къагъэлъэгъуащ), био-
логиер, тхыдэр, математикэр, химиер, физи-
кэр. Республикэм и курыт школ псоми що-
кIуэкI еджакIуэхэмрэ абыхэм я адэ-анэхэмрэ 
мы Iуэхум хэзыгъэгъуазэ лэжьыгъэ. А псори 
къызыхуэтыншэу екIуэкIын папщIэ, мы хьэ-
нэшхуэ иIэщ интернетымрэ электрокъарум-
рэ зэпымыунми.

ДыщэкI  Мадинэ щIэупщIащ ебгъуанэ 
класс къэзыуххэм ящыщу курыт еджапIэхэм 
щIэкIхэм я бжыгъэр щIэкуэдым и щхьэусы-
гъуэмрэ ар ЕГЭ-м епхарэ емыпхарэ. Мини-
стрым жиIащ иджыпсту апхуэдэ щытыкIэр 
Урысейм и адрей щIыналъэхэми зэрыщы-
щыIэр икIи ебгъуанэ классым щIэкIхэм я про-
цент 40 - 60-р IэщIагъэ къыхахам зыхуагъэ-
хьэ зырыну колледжхэм кIуэуэ зэрыарар. 
 КъБР-м и Парламентым и депутат,  КъБКъУ-м 
и Медицинэ колледжым и унафэщI Пщыбий 
Светлани дыщIигъуащ, псалъэм папщIэ, а 
колледжыр къэзыуххэм я проценти 10 - 12-р 
ме дицинэ академием я щIэныгъэм щыпа-
щэну зэрыкIуэр. Егоровэ Татьянэ жиIащ еб-
гъуанэ классым щIэкIыу яутIыпщ ныбжьы-
щIэхэр гулъытэншэу къанэ зэрымыхъунур. 
Министрым жаIам дыщIигъуащ къэрал эк-
заменхэр фIыуэ зэрырагъэкIуэкIымрэ къы-
зэрызэрагъэпэщымкIэ ипэ ит щIыналъэхэм 
Къэбэрдей-Балъкъэрыр зэрахэтыр. 

ЗэIущIэм щытепсэлъыхьащ экзаменхэр 
ще кIуэкIкIэ сабийхэм я шынагъуэншагъэр 
къы зэрызэрагъэпэщми. КъБР-м и МВД-м 
щIы налъэ унафэщIхэмрэ щIыпIэ унафэр зе-
хьэнымкIэ IэнатIэхэмрэ ядэлэжьэнымрэ 
жылагъуэ зэпIэзэрытыныгъэр хъумэныр 
къы  зэ гъэпэщынымкIэ и къудамэм и унафэщI 
Арахъуэ Радион жиIащ экзаменхэр зде кIуэ-
кIыну щIыпIэхэм полицэм и лэжьакIуэу 500-м 
щIигъу зэрыкIэлъыплъынур. «Абы щхьэкIэ 
нэхъ пасэу дэ тщIэн хуейщ экзаменхэр ще-
кIуэ кIынухэр, - жиIащ къэпсэлъам. - Мы зэIу-
щIэр къэзгъэсэбэпу республикэм щыпсэу-
хэм захуэзгъэзэну сыхуейт: псоми дощIэ 
иужьрей зэманым интернеткIэ, телефонкIэ 
ди щIалэгъуалэр, уеблэмэ нэхъыжьхэри, 
Iуэху мыхъумыщIэхэм хашэну зэрыхэтыр, 
цIы хухэр къызэрагъапцIэр. Дэтхэнэми и деж 
нэтхьэсыну дыхуейт къывжаIэм нэгъуэщI 
щIыпIэ фыщыщIэмыупщIэжауэ фи фIэщ 
фы мыщIыну».

 Урысейм и МЧС-м и управленэ нэхъыщхьэу 
КъБР-м щыIэм кIэлъыплыныгъэмкIэ и упра-
вленэм и унафэщIым и къуэдзэ Тэрчокъуэ 
Алимрэ КъБР-м Узыншагъэр хъумэнымкIэ и 
министрым и къуэдзэ Аникушинэ Татьянэрэ 
тепсэлъыхьащ шынагъуэншагъэр зэрахъу-
мэнумрэ ныбжьыщIэхэм я узыншагъэм зэ-
ры  кIэлъыплъыну щIыкIэхэмрэ. Апхуэдэуи я 
лэжьыгъэм теухуауэ зэIущIэм къыщыпсэ-
лъащ Егъэджэныгъэм и фIагъыр къыща-
пщытэ, егъэджакIуэхэм я Iэзагъэм щыхагъа-
хъуэ центрым и унафэщI Мэшыкъуэ Анзор, 
«Ростелеком» ПАО-м и Къэбэрдей-Балъкъэр 
щIы налъэ къудамэм къэрал, корпоратив Iуэ-
хухэмкIэ и унафэщI Быкъыш Ахьмэд сымэ.

«Дыхуейщ еджакIуэ дгъакIуэ ди щIалэ-
гъуалэм зэфIэкI яIэ хъуауэ щалъхуа щIына-
лъэм къекIуэлIэжыну. Мы Iуэхум зэделэжьын 
хуейщ депутатхэмрэ егъэджэныгъэм и лэ-
жьакIуэхэмрэ», - жиIащ Егоровэм.

БАГЪЭТЫР Луизэ.

ЛэжьапщIэм
хэхъуэнущ

УФ-м и Президент Путин 
Владимир Правительс т-
вэм пщэрылъ щи щIащ 
2030 гъэм ирихьэлIэу цIы-
хухэм нэхъ мащIэ дыдэу 
къахь лэжьапщIэр сом 
мин 35-м нагъэсыну. Абы 
ирихьэлIэу къэралым 
тхьэ мыщкIагъэр къэзы-
гъэлъагъуэ и мардэхэр 
проценти 7 нэхърэ нэхъ 
мащIэ хъун хуейщ. 
Иджыпсту ар проценти 9 
мэхъу.

 
КЪИЩЫНЭМЫЩIАУЭ, 

къэ ралым и Iэтащхьэм 
унафэ ищIащ илъэсым 
проценти 6 зы техьэ уна-
гъуэ ипотекэмрэ я псэу-
пIэр ирагъэфIэкIуэн 
 пап  щIэ бын куэд зиIэ адэ-
анэ хэм къащта кредитыр 
ирап шы  ныжыну хуаутIыпщ 
сом мин 450-рэ хъу ахъ-

Къэрал экзаменхэм
зыхуагъэхьэзыр

Биологие щIэныгъэмкIэ доктор, 
Къэбэрдей-Балъкъэрым щIэныгъэ-
хэмкIэ щIыхь зиIэ и лэжьакIуэ, Уры-
сей Федерацэм цIыхухэм щIэныгъэ 
нэхъыщхьэ егъэгъуэтынымкIэ 
щIыхь зиIэ и лэжьакIуэ Слъон Лудин 
Хьэчим и къуэр (I934 - 202I) адыгэ 
лъэпкъым и къуэ пажэхэм, дунейм 
IэужьыфI къыщызыгъэнахэм 
ящыщщ. Урысейм Естественнэ щIэ-
ныгъэхэмкIэ и академием (РАЕ) и 
член-корреспонденту, ЩIэныгъэ-
хэм кIэ Дунейпсо Адыгэ Академием 
и академику щыта еджагъэшхуэр 
Кавказ Ищхъэрэм и физиологхэм, 
экологхэм, лихенологхэм я щIэны-
гъэ школым и къызэгъэпэщакIуэт, 
Урысей Ботаникэ зэгухьэныгъэм 
щIыхь зиIэ и члент. Лудин псэуащ, и 
дэтхэнэ махуэри IуэхугъуэфIхэмкIэ, 
купщIафIэхэмкIэ гъэнщIауэ. Мы ма-
хуэхэм илъэс 90 ирокъу а лъэпкъ 
еджагъэшхуэр къызэралъхурэ. 

СЛЪОН Лудин къикIуа гъуэгуанэм 
къанэ щымыIэу хуэпхь хъунущ ады-
гэхэм игъащIэми къыддекIуэкI лъэпкъ 
Iущыгъэхэм ящыщу «ГъащIэр ма-
тэщIэдзакъым» жыIэгъуэр. Абы и 
 гъащIэм хэтащ гугъуехьи тыншыгъуи, 
лъэпощхьэпохэри ехъулIэныгъэхэри. 

Шэрэдж щIыналъэм хыхьэ Аушы-
джэр къуажэм 1934 гъэм мэлы жьы-
хьым и 15-м къыщалъхуащ ар. Слъон-
хэ Хьэчимрэ Гуэщнащхъуэрэ (ар  Аруан 
жылэм щыщт, Вэрмахуэхэ япхъут) зэ-
дагъуэта бынийм я ебланэт Лудин. Зэ-
къуэшхэу Жэмалдин, Жэмал, Чэмал, 
Лиуан, Азэмэт (ар пасэу дунейм ехы-
жащ), Лудин, Инал сымэ къэхъурт, 
адэ-анэм я жыIэм щIэту, быным я нэ-
хъыжь я шыпхъу закъуэ Жангулэз 
фIыщэу ялъагъурэ анэ пэлъытэу 
 къазэрыхуэсакъыр псэкIэ зыхащIэу. 
Бынунагъуэшхуэм я нэхъыжь Хьэчим 
щIэныгъэм пщIэ хуэзыщI, ар зиIэм 
бгъэдэлъ къулеягъыр зыхуэдизыр 
фIыуэ къызыгурыIуэ цIыхут. И щIалэ-
гъуэм Тыркум хьэрыпыбзэм щыху-
еджати, абыкIэ щIэныгъэфI бгъэ-
дэлът, урысыбзэми хуэшэрыуэт. ЛIы-
гъэрэ хахуагъэкIэ къимыкIуэт Хьэ - 
чим Граждан зауэм хэтат, Къатхъэн 
Назир, Къалмыкъ БетIал сымэ я гу-
пым хэту. Зэрыбынийм ящыщу псо- 
ми щIэныгъэ нэхъыщхьэ ирамыгъэ-
гъуэ тыфами, зэщхьэгъусэхэм ахэр 
ягъэ сащ лъэпкъ хабзэмрэ нэмысымрэ 
тету, я напэ, я пщIэ, я нэмыс яхъумэ-
жу, цIыхугъэрэ зэхэщIыкIрэ яхэлъу. 
Лудин жиIэжу зэрыщытамкIэ, зыхэп-
сэукI зэманымрэ къэралым щекIуэкI 
Iуэхугъуэхэмрэ ятещIыхьауэ, зэры бы-
ным къахуихуащ я фэ къыщищаи, я 
ныбэ щыныкъуаи, псом хуэмыдэу Хэ-
ку зауэшхуэм и зэманымрэ абы 
къыкIэлъыкIуа гъей илъэсхэмрэ щы-
гъуэ. Апхуэдэт а лъэхъэнэ хьэлъэм хэ-
кум ис дэтхэнэ унагъуэри. АтIэми Хьэ-
чимрэ Гуэщнащхъуэрэ хущIэкъуащ 
къащIэувэ я быным я гур мыкIуэду, я 
псэр мыуфIыцIу, гъащIэ хьэлъэм 
 фэ жь Iужь хуэмыхъуу, дунейр яфIэ-
хьэлэмэту, яфIэIэфIу къэхъуным.

Нэмыцэ зэрыпхъуакIуэхэр ди щIы-
пIэм ирахужу абы мамыр гъащIэр щы-
зэтраублэжа нэужь, Лудин щIагъэ-
тIысхьащ жылэм дэт курыт школым.      
И анэкъилъху нэхъыжьхэр зи щапхъэ-
фIу къэтэдж щIалэщIэм и гур хузэIу-
хат щIэныгъэ зэгъэгъуэтыным. Абы 
фIэхьэлэмэтт школым щрагъэдж 
 дэт  хэнэ предметри, ауэ псом нэхърэ 
нэхъыбэу ар дахьэхырт дыкъэзыухъу-
реихь дунейм и зэхэлъыкIэхэм ятеуху-
ахэм: ботаникэ, биологие, химие 
предметхэм. НыбжьыщIэм бгъэдэлъ 
апхуэдэ гулъытэр даIыгът абы и егъэ-
джакIуэхэу Бэрбэч Хуэмей, Гъут Хьэ-
жы-Мухьэмэд, Къардэнхэ Чэлимэтрэ 
Жыраслъэнрэ, Къуэжей Тамарэ 
сымэ, нэгъуэщIхэми. Абыхэм я фIы-
гъэкIэ Лудин щIиджыкIат нэгъуэщI 
щIыпIэхэм щыщ урыс ботаник, био-
лог, химик щIэныгъэлI цIэрыIуэхэм я 
къалэмыпэхэм къапыкIа тхылъ куэд. А 
псори лъабжьэ хуэхъуащ биологие 
щIэныгъэ унэтIыныгъэм и гъащIэр 
триухуэн мурадым. АбыкIэ арэзыт и 
адэри, сыту жыпIэмэ ар жылэм щы-
цIэ рыIуэт удз хущхъуэхэр зэхуэзы-
хьэс, абыхэмкIэ цIыхухэм еIэзэ нэхъы-
жьыфIу. 

Слъоным 1954 гъэм курыт школыр 
къиухащ, къытекIуэ щымыIэу, икIи 
щIэныгъэ нэхъыщхьэ зыIэригъэхьэн-
ми иужь ихьащ. ЯпэщIыкIэ абы и 
 мурадащ дзэ-медицинэ еджапIэм 
кIуэну, арщхьэкIэ республикэм и дзэ 
комиссариатым къыщыжраIащ а 
гъэм ди лъахэм щыщ абыхэм къа-
мыщ тэу. И тхылъхэр къищтэжри, къы-
кIэлъыкIуэ илъэсым Лудин щIэ тIыс-
хьащ Къэбэрдей пединститутым био-
логиемкIэ и къудамэм. 

КупщIафIэу, хьэлэмэту, щызу ири-
хьэкIащ студент илъэсхэр Лудин. Да-
пщэщи хуэдэу, ар гупым я пашэт, я 
гупсэт. ЩIэныгъэм хуэнэхъуеиншэ 
щIалэр зыхуеджэ унэтIыныгъэм теу-
хуауэ нэхъыбэIуэ къызэрищIэным 

Еджагъэшхуэм и Iэужь нэхухэр

 хуэпабгъэрт,  биолог  IэщIагъэм и 
щэху псори къызэIуихыным хущIэ-
къуу. Слъоныр я курсым и комсомол 
зэгухьэныгъэм и секретарт, универси-
тетым и комсомол комитетым и бю-
ром хэтти, жылагъуэ лэжьыгъэхэми 
хуэжыджэрт. Уеблэмэ, щIалэгъуалэр 
зэщIигъэуIуэурэ, Къэзахъстаным тIэу-
нейрэ ишащ, щIыщIэр къэзыIэтхэм 
сэбэпышхуэ яхуэхъуу. 

ЩIыщIэ къэIэтыным ехьэлIа лэ-
жьыгъэхэм я гуащIэгъуэм щыгъуэ, Лу-
дини и ныбжьэгъухэри етIуанэ кур-
сым щеджэрт. А лъэхъэнэ къызэ ры-
мы кIуэм, комсомолецхэм яхэлъа 
зэхэ щIыкI лъагэмрэ жыджэрагъымкIэ 
гъэн  щIауэ щытам, теухуа гукъэ-
кIыжхэр и мащIэтэкъым Лудин. «Ди 
къэралым и унафэщIхэм жаIам ды-
тету, адэ-анэхэм я арэзыныгъэкIэ, дэ, 
щIалэгъуалэм, ди жэрдэмкIэ а Iуэху-
гъуэшхуэм дыхэтауэ щытащ. Гукъы-
дэж зиIэр куэд хъурт, арщхьэкIэ ком-
сомол путёвкэ зратыр нэхъыфI ды-
дэхэр арати, абыхэм яхэхуахэм дуней 
гуфIэгъуэр диIэт, - жиIэжырт абы.   
 Хуабэмрэ жьыбгъэмрэ, сабэмрэ пша-
хъуэмрэ я щIыналъэм гъэмахуитIкIэ 
ди зыгъэпсэхугъуэ мазэхэр щыдгъэ-
кIуат, жэщ-махуэ дымыщIэу лэжьы-
гъэм дыпэрыту, гуэдз бэгъуар хэкIуэ-
ды кIыншэу къэралым и гуэным икIу-
тэным дыхущIэкъуу. ЩIалэгъуалэм ди 
гуащIэдэкI хьэлэлым къыпэкIуауэ 
щы тащ япэ къэрал дамыгъэхэри. 
1957, 1958 гъэхэм студент гупым ди 
бгъэгухэм щылыдат «ЩIыщIэр къы зэ-
рыфIэтам папщIэ» медалхэр. Апхуэдэ 
гулъытэ лъагэ къызэрытхуащIам дэ 
гушхуэныгъэ къытхилъхьат, Хэкум, 
лъэпкъым я зыужьыныгъэм адэкIи 
къарууэ диIэр етхьэлIэну дыхьэзырт». 

Апхуэдэу, ди республикэм, Совет 
Союз хэкушхуэм я щIалэгъуалэ нэ-
хъыфIхэм халъытэу, Слъон Лудин хэ-
тащ къэралпсо мыхьэнэ зиIа а Iуэху-
гъуэшхуэм. Хэтам и мызакъуэу, да-
мыгъэ лъапIэхэр къызыпэкIуа гуа щIэ-
дэкI хьэлэл хилъхьащ щIыщIэхэр 
къ эIэтыным, Iэужь екIуи къыщигъэ-
нащ.

Зэрыбыным я нэхъыщIэхэм ящыщ я 
щIалэ жыджэрым зыIэригъэхьэ ехъу-
лIэныгъэхэм щыгуфIыкIырт адэ-анэр. 
Абыхэми и анэкъилъхухэми затримы-
гъэхьэлъэу, еджэнымрэ псэунымрэ 
епха лъэпощхьэпо псори езым зэфIи-
гъэкIыжу еджэрт Лудини. Куэдрэ къэ-
хъурт ар къуажэм лъагъунлъагъу 
 щы мы кIуэжыф: жэуаплыныгъэ зыхи-
щIэу ирихьэкI еджэным зэманышхуэ 
ихьырт, къинэмыщIауэ, гъуэгупщIэ 
щи  мыIи къыхэхуэрт. Абы щыгъуэ 
щыIа студент щIалэгъуалэр иджы-
рейхэм ещхьтэкъым: нобэ ныбжьы-
щIэхэм я нэхъыбапIэм я гъащIэри, я 
еджэнри адэ-анэм къыхузэрагъэпэщ, 
Лудин сымэ хуэдэхэр махуэкIэ еджэ-
мэ, жэщым гъущI гъуэгу станцым ва-
гонхэр щаунэщIырти, лэжьапщIэ 
тIэкIу къратырт. Ар шэджагъуашхэ 
ящIырт, тхылърэ Iэмалыншэу зы-
хуеину щыгъын тIэкIурэ къращэхурт. 
Гугъу ехьми, щIалэгъуалэр зэрыIы-
гът, зы чыржын яIэмэ, ар тIу ира-
щIыкIырт е зэрагъэпэща гъуэмылэр 
зэхалъхьэрти, езыхэм нэхърэ нэхъ бей 
щымыIэ пэлъытэу, зэдэшхэрт, IэфIа-
гърэ пэжагърэ я зэхуаку дэлъу. 

 Ерыщагърэ быдагърэ зыхэлъ, зи-
гурэ зи щхьэрэ зэтелъ адыгэ щIалэ 
зэпIэзэрытри апхуэдэ гугъуехьхэм зэи 
къапикIуэтакъым, мураду зыхуигъэу-
выжахэми зэралъэIэсыным дапщэ-
щи хущIэкъуащ. Лудин и гур игъэхуа-
бэрт и хъыбар дахэ къыпэплъэ, еджэ-
ным щызыIэригъэхьэ ехъулIэныгъэ-
хэм щыгуфIыкI и Iыхьлыхэр и щIыбагъ 

къызэрыдэтым. Апхуэдэу абы еджа-
пIэ нэхъыщхьэм биологиемкIэ и къу-
да  мэр фIы дыдэу къиухащ, къыдеджа-
хэми езыгъэджахэми я гум къи науэ, 
щIэныгъэфI зригъэгъуэтауэ. 

КъБКъУ-м и щIэныгъэлIхэм я чэн-
джэщкIэ, 1960 гъэм щIалэщIэр Тэн Iус 
Ростов къалэм дэт къэрал универси-
тетым и аспирантурэм кIуащ, КъэкIы-
гъэхэм я физиологиемрэ генетикэм-
кIэ кафедрэм епхауэ. КъБКъУ-м 
 щыщеджэ зэманми къэхутэныгъэ зэ-
мы лIэужьыгъуэхэм дихьэхыу, ахэр зэ -
фIэзыхыу щыта Лудин абыи щыщап-
хъэу щытащ. Аспирантурэр ехъулIэны-
гъэкIэ къиухри, щIэныгъэлI цIэрыIуэ 
Матухин Григорий и нэIэм щIэту игъэ-
хьэзыра, блэкIа илъэсхэм зэфIиха 
къэ хутэныгъэщIэхэр зи лъабжьэ кан-
дидат диссертацэри Ростов щыпхи-
гъэкIыжащ Слъоным. Биологие щIэ-
ныгъэхэмкIэ кандидат хъуауэ Налшык 
къэзыгъэзэжа щIэныгъэлIыр япэ щIы-
кIэ Ботаникэ хадэм и лаборант нэхъы-
жьу къащтащ, университетми щри-
гъаджэуи иригъэжьащ. Куэд дэ-
мыкIыу ар щIэныгъэ лэжьакIуэ 
 нэхъыжьу ягъэкIуащ Къэ  бэрдей-
Балъкъэрым пхъэщхьэмыщхьэ гъэ-
кIынымкIэ и станцым. Ауэрэ жы-
зумым елэжь къудамэм и унафэщI 
 хъуащ, Тэрч щIыналъэм жызум гъэ-
кIыныр тэмэму щызэтеублэным теу-
хуауэ Iуэху щхьэ пэ куэди зэфIигъэ-
кIащ щIэныгъэлI ныбжьыщIэм. Слъо-
ным а щIы пIэм къыщигъэна Iэу жьым 
иужькIэ зыужьыныгъэ игъуэтащ. 

1966 гъэм ар университетым ира-
гъэблэгъэжащ икIи ботаникэмкIэ ка-
федрэм и доцент къалэныр и пщэ да-
лъхьащ, КъБКъУ-м и Ботаникэ хадэри 
и нэIэм щIагъэувэжащ. Студентхэр 
зэрыригъаджэм къыдэкIуэу, ди рес-
публикэм и щIыналъэм къыщыкI 
 къэ кIыгъэ зэмылIэужьыгъуэхэм я 
мыхьэ нэр къэхутэным, куууэ зэпкъ ры-
хыным хуэунэтIа лэжьыгъэшхуэ ири-
гъэ кIуэ кIащ абы, «Гербарий» лабора-
торэ щхьэхуи къызэригъэпэщащ. 
 Университетыр цIэрыIуэ зыщI Iэна-
тIэхэм ящыщщ нобэ ар. Абы щIэлъ 
гъэгъулIа удз лъэпкъыгъуэхэр куэд 
мэхъу. Абыхэм къыхагъахъуэ, универ-
ситетым щIэх-щIэхыурэ къыщызэра-
гъэпэщ зекIуэхэм къыщаугъуейхэр 
 халъхьэурэ. 

Слъоным и цIэри хуэфащэ дыдэу 
фIащыжащ а лабораторэм икIи ар 
ящыщщ зи гугъу тщIы лъэпкъ еджа-
гъэшхуэм и Iэужь нэхухэм. Абы щра-
гъэкIуэкI къэхутэныгъэхэм къарикIуа-
хэр я лъабжьэу зэхагъэуващ ди рес-
публикэм къыщыкI къэкIыгъэхэм я 
 реестрыр, къыщыдагъэкIащ «Къэбэр-
дей-Балъкъэрым и бгылъэ щIыпIэ 
 лъагэхэм къыщыкI къэкIыгъэхэр», 
« КъБР-м и Тхылъ плъыжьыр» тхылъ-
хэр, нэгъуэщIхэри. Къыхэдгъэщын-
щи, дунейпсо реестрым къыщыгъэ-
лъэгъуауэ Урысей Федерацэм щы-
лажьэ лабораторэхэр щэм щIигъуу 
аращи. КъБКъУ-м Химиемрэ био-     
ло гиемкIэ и институтым Слъон Лу- 
дин и цIэр зезыхьэу щыIэри абыхэм 
ящыщщ. «Гербарий» егъэджэныгъэ-
щIэныгъэ лабораторэр Къэбэрдей-
Балъкъэрым и мызакъуэу, Кавказ 
Ищхъэрэ федеральнэ щIыналъэми, 
Урысей Ипщэми я къэкIыгъэ хъумапIэ 
нэхъ ину щытщ. Ар хагъэхьащ а 
унэтIыныгъэмкIэ щыIэ дунейпсо ре-
ест рым, «Къэбэрдей-Балъкъэрым и 
ЩIэныгъэ Гербарий» (KBNG) фIэщы-
гъэр иIэу. 

ЗэфIэкI лъагэ къызыкъуэзыха щIэ-
ныгъэлIыр 1976 гъэм хахащ ботани-
кэмкIэ кафедрэм и унафэщIу. Абы 
щыгъуэ наIуэ къэхъуащ Слъоным, 

щIэныгъэ куум нэмыщI, лэжьыгъэм и 
къызэгъэпэщакIуэ хьэлыфIхэри зэры-
хэлъыр. А кафедрэм и нэхъыжьу 
зэрыщыта илъэс 23-м къриубыдэу 
еджагъэшхуэм и жэрдэмкIэ зэфIа-
гъэкIа лэжьыгъэхэм я мыхьэнэр къэ-
лъытэгъуейщ. КъэкIыгъэ зэмылIэу-
жьы гъуэу мин 60-м нэс зэхуэхьэсы-
ныр, зыхуей хуэгъэзэныр, псоми я 
мыхьэнэр зэхэгъэкIауэ, щхьэхуэ-
щхьэ хуэу тхауэ гъэтIылъыжыныр 
 икъукIэ Iуэхушхуэт. А псори щытхъурэ 
фIыщIэрэ пылъу ищIащ щIэныгъэлI 
щыпкъэм. 

ЖыпIэнурамэ, зэманышхуи къару-
ушхуи текIуадэми, егъэлеяуэ лэжьы-
гъэ хьэлэмэтт, студентхэри езыри 
 хуабжьу дэзыхьэхат Лудин а лъэ-
хъэнэм иригъэкIуэкIахэр. А гъэхэм 
 хуозэ ар и доктор диссертацэр гъэ- 
хьэ зырыным иужь щихьари. БлэкIа 
илъэсхэм иригъэкIуэкIа къэхутэны-
гъэщIэхэр зи лъабжьэ хъуа а щIэ-
ныгъэ лэжьыгъэр и кIэм нигъэсын 
щхьэ кIэ, абы и IэнатIэр пIалъэкIэ къи-
гъанэри, илъэситIкIэ Украинэм щы-
лэжьащ икIи 1985 гъэм Украинэм ЩIэ-
ныгъэхэмкIэ и Академием ехъулIэ-
ныгъэкIэ щыпхигъэкIащ и доктор 
 диссертацэр. ЩIэныгъэ дунейм пщIэ 
лъагэ щызыгъуэта лэжьыгъэхэм 
ящыщщ а диссертацэр. Академик 
цIэрыIуэхэу, биологие щIэныгъэхэм-
кIэ докторхэу Жолкевич Владимир, 
Лебедев Сергей, Гуляев Борис, Грод-
зинскэ Дмитрий сымэ Слъоным игъэ-
зэ щIа лэжьыгъэр къалъытащ лъэпкъ 
щIэныгъэм и хэлъхьэныгъэшхуэу. 
Еджагъэшхуэм зэфIиха а лэжьыгъэ 
купщIафIэм кърикIуахэм ноби мы-
хьэнэ ин щаIэщ щIэныгъэм. Диссер-
тацэм нэхъ куууэ зыщагъэгъуэзэну, 
абы лъабжьэ хуэхъуа къэхутэныгъэр 
щрагъэкIуэкIа лабораторэр, зыте-
щIыхьа къэкIыгъэхэр зрагъэлъагъуну 
щIэныгъэлI куэд къакIуэу щытащ ди 
республикэм. 

ЩIэныгъэ лэжьыгъэщIэм хуабжьу 
щыгуфIыкIахэм ящыщащ профес-
сор цIэрыIуэ КIэрэф Къамболэти, 
сыту жыпIэмэ ди республикэм дежкIи 
ар ехъулIэныгъэшхуэт - къэбэрдей 
адыгэхэм ящыщу «биологие щIэны-
гъэхэмкIэ доктор» цIэ лъапIэр япэу 
зыфIащауэ щытар Слъон Лудинт. А 
щIэ ныгъэ унэтIыныгъэм апхуэдэу уи 
цIэр къыхэбнэныр IэужьыфIтэкъэ-тIэ 
адыгэ еджагъэшхуэм и дежкIэ!

Лъэпкъ щIэныгъэлIым дуней псом 
щиIа пщIэ лъагэмрэ зэфIэкI инымрэ 
щыхьэт техъуэхэм ящыщщ абы Евро-
палатэм (Eu rocha mbers) къыхуищIауэ 
щыта гулъытэ  лъагэр. Абы ищIа 
унафэм ипкъ иткIэ, Слъон Лудин 
къыхуагъэфэщащ зи лэжьыгъэфIхэм-
кIэ дуней псом щы цIэ рыIуэ еджа-
гъэшхуэхэм ират хабзэ дамыгъэ лъа-
пIэри - «Бгъэдэлъ зэфIэкI лъагэ хэм 
папщIэ» медалымрэ щIыхь 
тхылъымрэ. А псоми еджагъэшхуэр 
хуэзышар бгъэдэлъ цIыхугъэ лъа-
гэмрэ щIэныгъэ куумрэщ, акъылы-
фIагъымрэ къэухь къулеймрэщ. ЩIэ-
ныгъэлIым илъэс куэдкIэ зэфIиха 
лэжьыгъэ хьэлэлым къыпэкIуащ нэ-
гъуэщI дамыгъэхэри, щIыхь, фIыщIэ 
тхылъхэри. 

ЩIэныгъэм и узэщIакIуэ щыпкъэр 
ящыщащ Тхьэшхуэр унагъуэ дахэкIэ 
зыхуэупсахэми. Лудинрэ и щхьэгъусэ 
Минсурэрэ унагъуэ дахэ яухуат. Ады-
гейм и Куэшхьэблэ жылэм щыщ, Бэт-
мэн Хьэжбырам ипхъу Минсурэ и 
IэщIагъэкIэ егъэджакIуэт. Ар илъэс 
30-м щIигъукIэ щылэжьащ КъБКъУ-м 
и щIэныгъэ библиотекэм. Зэщхьэ гъу-
сэхэм бынитI зэдагъуэтащ, ахэр адыгэ 
хабзэм и мардэхэм тету ягъэсащ, 
щIэныгъэ, IэщIагъэ иратащ, гъащIэм 
гъуэгу пэж щытрагъэуващ. Ларисэ 
экономикэ IэщIагъэм хуеджащ. Тимур 
и адэм и лъэужьым ирокIуэ. Ар био-
логие щIэныгъэхэмкIэ кандидатщ, 
 доцентщ, РАЕ-м и профессорщ. Ти-
мурщ Лудин къызэригъэпэщауэ щы-
та «Гербарий» щIэныгъэ лабораторэм 
и пашэр. 

Лъэпкъ щIэныгъэм и зыужьыны-
гъэм хэлъхьэныгъэ ин хуэзыщIа 
 еджагъэшхуэу щытащ Слъон Лудин 
Хьэчим и къуэр. Къыдэлэжьахэм, зы-
цIыхуу щытахэм зэрыжаIэмкIэ, зи 
 къалэнхэр къызыхуэтыншэу, хьэлэлу 
езыхьэкIа щIэныгъэлIым лъэужьыфI, 
Iэужь нэху къигъэнащ. Слъон Лудин       
и щIэныгъэ щIэиныр уасэ зимыIэ хъу-
гъуэфIыгъуэщи, пщIэшхуэ хуэщIын, 
зегъэубгъун хуейщ. А Iуэхугъуэхэр 
зыхулъэкIын щIэныгъэлI мымащIи 
иужь къринащ еджагъэшхуэм. Аращ 
адыгэ псалъэжьым щIыжиIэр: «Iэу-
жьыфI зиIэм щIэи жьыи пщIэ хуащI». 

ЖЫЛАСЭ  Маритэ.

шэм рэ зэ рыратыну пIа-
лъэм иджыри илъэсихкIэ 
къыпащэну.

2023 гъэм Урысейм нэхъ 
ма щIэ дыдэу къыщахьу 
щыта улахуэр сом 16 242-
рэ хъурт. 2024 гъэм и щIы-
шылэ мазэм щегъэжьауэ 
абы процент 18,5-кIэ хэ-
хъуащ икIи сом 19 242-м 
нагъэсащ. 
«МРОТ-р зэрыхэхъуэнум 

зыкъригъэтынущ экономи-
кэми бюджет IэнатIэми 
щат улахуэхэм. Къытпэ-
щылъ Iуэхур тыншкъым, 
ауэ ар Iэмал имыIэу 
 зэдгъэ хъулIэн хуейхэм 
ящыщщ», - къыхигъэщащ 
Путин Владимир. 

ДэIэпыкъуныгъэхэр 
ягъэмэщIэнущ

Германиемрэ Поль-
шэмрэ йогупсыс Украи-
нэм щекIуэкI зэныкъуэ-
къум къыхэкIыу я къэра-
лым Iэпхъуа цIыхухэм 
хуа щIэ дэIэпыкъуныгъэ-
хэр зэрагъэмэщIэнум. 

Жыгхэр ириупщIыкIырт 

Урысей ФСБ-м и управленэу КъБР-м щыIэм,  КъБР-м 
щыIэ МВД-м я лэжьакIуэхэм щIыуэпс хъугъуэфIы-
гъуэхэр зэхэдыгъуэным пэщIэт Iуэхухэр ирагъэ-
кIуэкIыу къызэпаудащ илъэс 37-рэ зи ныбжь, Лэскэн 
районым щыпсэум илэжь щIэпхъаджагъэр.

 
ЗЭРАУБЗЫХУАМКIЭ, хуит зыщI тхылъхэр имыIэу, 

«Лэскэн мэзылъэ» къэрал IуэхущIапIэм Аргудан щIы-
налъэм щиIэ щIыпIэм абы жыгхэр щыпиупщIащ.

Шэч зыхуащIым теухуа уголовнэ Iуэху къаIэтащ 260-нэ 
статьям и 3-нэ Iыхьэм къыщыхьа щIэпхъаджагъэм ипкъ 
иткIэ. Абы къызэрыщыгъэлъэгъуамкIэ, ар илъэси 7-м 
нэскIэ ягъэтIысынкIэ хъунущ. 

Улахуэм хэIэбащ

Урысей ФСБ-м и управ ленэу КъБР-м щыIэм и лэ жь а-
кIуэхэм, экономикэм ехьэлIа щIэпхъаджагъэхэм пэщIэт 
Iуэхухэр ирагъэкIуэкIыу, къыщIагъэщащ Аруан ра-
йоным Капитальнэ ухуэныгъэмкIэ и управленэм и лэ-
жьа кIуэр, улахуэм ехьэлIауэ хъыбар нэпцIхэр къигъэлъ-
агъуэурэ, бюджет ахъшэм зэрыхэIэбар. 

УФ-м и СК-м и Следст веннэ управленэу КъБР-м щыIэм 
уголовнэ Iуэху къи Iэтащ УФ-м и УК-м и 159-нэ статьям 3-нэ 
Iыхьэм, 292-нэ статьям и 2-нэ Iыхьэм къыщыхьа щIэпхъа-
джагъэмкIэ ар ягъэкъуанэшэу икIи абы илъэси 6-м нэбла-
гъэ тралъхьэнкIэ мэхъу.

БАХЪСЭН Ланэ.

РИА хъыбарегъащIэ Iэ-
натIэм абы и щапхъэу къе-
гъэлъа гъуэ Польшэм 
щызэхагъэува хабзэр. Абы 
ипкъ иткIэ, я мурадщ  зэ 
тыгъуэу ират ахъшэр Iуа-
хыжыну, ап хуэдэуи я 
цIыхухэр хуит ящIыну-
къым пIалъэкIэ къэIэп-
хъуэхэр я деж щагъэпсэу-
ну. Хабзэм къару игъуэтын 
хуейщ 2024 гъэм бадзэуэ-
гъуэм и 1-м щегъэжьауэ.

КъищынэмыщIауэ, къы-
хагъэщ щIыпIэм щып-
сэухэм Ук ра инэм и цIы-
хухэм хуаIэ щы тыкIэм зи-
хъуэжауэ. Абыхэм я про-
цент 61-рщ зэныкъуэкъум 
зи щхьэр къыхэзыххэр я 
къэ ралым кърагъэхьэн 
 хуейуэ къэзылъытэр.

Германием мы зэманым 
ирихьэлIэу Украинэм къи-
IэпхъукIауэ цIыху мелу-
аным  щIигъу щыIэщ, абы-
хэм ящыщу процент 20-р 
IэнатIэ Iуу ващ. Зылъэгъу-
ахэм къызэрыхагъэщым-
кIэ, къэIэпхъуахэм гумани-
тар дэIэпыкъуныгъэу ират 
ерыскъыхэр хыфIадзэ, 

абы къэралым и цIыхухэр 
имыгъэгубжьу къанэр-
къым. Нэмыцэ правите-
льствэм и мурадщ Укра-
инэм къиIэп хъукIахэм теу-
хуауэ унафэ къищтэну, ауэ 
ар зыхуэдэнум и хъыбар 
зэкIэ къэIуакъым.

Мэлыжьыхьым и 16,
гъубж

Макъым и дунейпсо ма-
хуэщ

1905 гъэм Урысейм и япэ 
профсоюзыр - печатым и 
лэжьакIуэхэм ейр - 
къызэрагъэпэщащ.

1920 гъэм цIыхубэ мили-
цэм и Налшык управленэр 
къызэрагъэпэщащ.

1934 гъэм СССР-м и 
Гъэзэ щIакIуэ комитет нэ-
хъыщхьэм и унафэкIэ 
ягъэуващ «Совет Союзым 
и ЛIыхъужь» цIэ лъапIэр.

Дунейм
и щытыкIэнур

   «pogoda.yandex.ru» сай-
тым зэритымкIэ, республи-

кэм пшэр техьэ-текIыу 
щыщытынущ. Хуабэр ма-
хуэм градус 18 - 24-рэ, 
жэщым градус 11 щыхъу-
нущ. 

Мэлыжьыхьым и 17, 
бэрэжьей

Гемофилием (лъыр 
пцIэным пыщIа узыфэщ) и 
дунейпсо махуэщ

Циркым и дунейпсо ма-
хуэщ

УФ-м Къэрал кIуэцI Iуэху-
хэмкIэ и органхэмрэ къэ-
рал кIуэ цIыдзэхэмрэ я ве-
теранхэм я махуэщ

1927 гъэм къалъхуащ уэ-
рэ джыIакIуэ, УФ-м щIыхь 
зиIэ и артисткэ КIуащ 
Верэ.

1929 гъэм къалъхуащ Со-
циалист Лэжьыгъэм и 
 ЛIы хъужь, РСФСР-м щIыхь 
зиIэ и машинэухуэ Ахъуэ-
хъу Анатолэ.

1955 гъэм къалъхуащ 
«Краснодарпроектстрой» 
IуэхущIапIэм и унафэщIу 
щыта, Краснодар крайм и 
Хабзэубзыху Зэхуэсым и 
депутат, УФ-м щIыхь зиIэ и 
ухуакIуэ Тутэрыщ Батыр-
бий.

1971 гъэм къалъхуащ 
юридическэ щIэныгъэхэм-
кIэ  доктор, КъБКъУ-м и 
профессор, КъБР-м щIэ-
ны гъэхэмкIэ щIыхь зиIэ и 
лэжьакIуэ Дол Анжелэ.

Дунейм
и щытыкIэнур

«pogoda.yandex.ru» сай-
тым зэритымкIэ, республи-
кэм  уэ фIу щыщытынущ. 
Махуэм хуабэр градус 20 - 
27-рэ, жэщым градус 12 
щыхъунущ. 

КъБР-м  и  Парламентым

УФСБ-м  къет

КIэртIоф хэсэным елэжь 
республикэм и мэкъумэш 
предприятэхэмрэ уней 
хо зяйствэхэмрэ г ъат ха-
сэр пIалъэм фIэмыкIыу 
къызэрырахьэ лIэ ным 
иужь итщ. Урысейм и 
«Россельхозцентр» Iуэху -
щIапIэм гъэ  кIуам къи-
гъэнэIуауэ щытщ нэ-
хъыфIу къалъы та кIэр-
тIоф лIэужьыгъуэ хэр. 
Фигу къэдгъэкIы жынщи, 
ахэр 50-м щIегъу. Мэкъу-
мэш IэнатIэхэм къы-
щагъэсэбэпынущ Гер  ма-
нием, Нидерланд хэм, 
Фин  ляндием я жылапхъэ 
нэхъыфIхэри. 

СЕЛЕКЦИОНЕРХЭМ къы-
зэрыхагъэщымкIэ, зыри 
щIэгузэвэн щымыIэу, жы-
лэр дыдымейми, къыща-
гъэкIыр ди губгъуэхэрщ 
икIи зы илъэс къэмынэу 
кIэртIоф жылэу къэралым 
кърашэ тонн мин 12 - 15-м 
щIигъу. Абы къарет илъэ-
сым и кIыхьагъкIэ ди цIы-
хум яхурикъуну тонн мин 
800 - 850-р. Апхуэдэу щIащI-
ми щхьэусыгъуэ иIэщ: ад-
рей къэралыгъуэхэм я 
жылапхъэхэр дэри дгъэу-
нэхун хуейщ, ди кIэртIоф 
жылапхъэхэм я щытыкIэр 
ефIэкIуэн папщIэ. 

ЗэманкIэ дызэIэ бэкIыж-
мэ, ди щIыналъэхэм къы-
щрахьэлIэж кIэртIофыр ди 
цIыхухэм яхурикъурт. Дзэ-
лыкъуэ, Жэмтхьэлэ къы-
щагъэкIхэм пэхъун къэ-
гъуэтыгъуейт. Къызэры-
щIэ кIымкIэ, ари зыщIыпIи 
кIуакъым, зэпэубыда хъуа-
щи, ди сату щIапIэхэмрэ 
бэзэрхэмрэ къамыгъэсу 
аркъудейщ. Мы илъэсым 
щытыкIэр нэхъри ефIэкIуэ-
ну мэгугъэхэр. Къапщтэ-
мэ, щэбэт-тхьэмахуэ жар-
мыкIэхэм, махуэ къэс зэ-
хыхьэ бэзэрхэм, гу зэры-
лъыфтащи, кIэртIофыр 
щыкуэдщ, я уасэхэ р узы-
пэмылъэщын хуэдэкъым, 
лIэужьыгъуэхэри куэд       
мэхъу. Абыхэм къахэбгъ-
уэтэнущ ди кIэртIоф дызэ-
сахэри, гибридхэри. Илъэс 
зыбжанэ и пэкIэ ди сату 
щIапIэхэм уэру къраша-
лIэу щыта зи кур уфIыцIа-
хэр е кIэртIоф вэгъуей-
жьэгъуей IэфIыншэхэр 
куэдкIэ нэхъ мащIэ хъуащ. 

ЩIыналъэм кIэртIофым 

щелэжь IуэхущIапIэхэм мы 
гъэм къэралым защIигъэ-
къуэнущ икIи абыхэм 
 бюджетым къыхэкIыу сом 
мелуан 77,87-рэ хуау-
тIыпщынущ. А ахъшэхэр 
трагъэкIуэдэнущ кIэртIоф 
жылапхъэфIхэр къэгъэ-
кIы нымрэ гъэбэгъуэным-
рэ, нобэкIэ диIэ лIэужьы-
гъуэхэр егъэфIэкIуэным, 
ар зытрасэ щIым елэжьы-
ным, хадэхэкI бэв къехьэ-
лIэным. Къэралым и дэ-
Iэпыкъуэгъур зыхуэунэтIар 
мэкъумэш IуэхущIапIэ ин-
хэм я закъуэкъым, субси-
диехэр къагъэсэбэп хъу-
нущ уней хозяйствэ зиIэхэ-
ми.

Урысейм и щIэныгъэлI-
хэм зэрыжаIамкIэ, къэра-
лым и агропромышленнэ 
комплексым езым и жыла-
пхъэфIхэр иIэу къекIуэкIа 
пэтми, кIэртIоф лIэужьы-
гъуэщIэхэр къежьэнущ. 
Абы тегъэщIапIэ хуохъу  
дунеймрэ щIыуэпсымрэ 
 ягъуэт зэхъуэкIыныгъэхэр, 
нэхъапэм щымыIауэ къе-
жьа хьэпIацIэхэмрэ узы-
фэхэм рэ. Абы къыхэкIыу 
кIэртIоф жылапхъэхэр 
яхъуэ жын хуей мэхъу, а зэ-
хъуэкIыныгъэхэм япэщIэ-
тыфын, бэвагъ къезытын 
лъэпкъхэмкIэ. ЗэрыфщIэ-
щи, ди щIыпIэхэм кIэртIоф 
лIэужьыгъуэ куэди щы-
зекIуэу щытакъым. А 
яцIыху лъэпкъитIри, хуэдэ 
къэгъуэтыгъуейуэ, IэфIт, 

хьэлыуэт. ИужькIэ уэру 
къэуа хэр къыздикIар Алы-
джымрэ Мысырымрэщ 
икIи фи нэкIэ флъэгъуащ 
Кавказым и щIыналъэ Iэ-
гъущэ-лъэгъущэхэмрэ хы 
Iуфэхэм и дуней щытыкIэ 
псыIэмрэ къыщыкI хадэ-
хэкIхэр жыжьэуи зэрызэ-
хуэмыдэр.

И пэкIи и гугъу фхуэтщIат 
гъэ кIуам Белоруссием 
къыщагъэкIа «Лекарь», 
«Сапфир» жылапхъэ щIэ-
хэм. Ахэр узыфэхэм зэ-
рыпэ щIэ тыфым и мыза-
къуэу, мэбагъуэ - зы на-
пIэм килограми 4-м нэс 
къыщIэкIыу. НэгъуэщI 
къэралхэм я жылэ илъэс 
къэс щIэ рыщIэу къащэхун 
хуей  хъухэм елъытауэ, ар 
куэ дыр зыпэплъа IуэхуфIщ 
- илъэс къэс хэпсэж хъу-
нущ, абы папщIэ жылэри 
хъуэ жын хуэмейуэ. Ды-
зэмысауэ абы хэлъыр а 
кIэртIофыщIэхэм язы хэ-
зым и кур зэрытхьэм-
былыфэрщ, адрейр зэры-
шакъафэрщ. Апхуэдиз 
фIагъ зыбгъэ дэлъ кIэртIо-
фым и уасэри зэрымы-
пудынур хэIущIыIу ящIащ. 
Псом ящхьэращи, жылап-
хъэфI къыщыунэ хуакIэ ар 
щIыналъэ псоми хуэм-хуэ-
мурэ ялъэIэсынущ, фIагъ 
зыбгъэдэмылъ ерыс-
къыхэкIхэм я пIэм  къиу-
вэу.

ШЭРЭДЖ  Дисэ.

«Къуажэхэм зэIузэпэщу зегъэу-
жьын» лъэпкъ пэхуэщIэм ипкъ ит-
кIэ Къэбэрдей-Балъкъэрым и Ар-
уан щIыналъэм хыхьэ Къэхъун 
 къуажэмрэ Бахъсэн районым щыIэ 
Псыхъурей жылэмрэ я автомобиль 
гъуэгухэр дызэрыт илъэсым къа-
гъэщIэрэщIэжынущ. Къэралымрэ 
республикэмрэ я бюджетхэм къа-
хэкIыу сом мелуан 89,75-рэ а 
лэжьыгъэхэм трагъэкIуэдэнущ. 

КЪЭХЪУН къыщагъэщIэрэщIэжы-
ну гъуэгум Iэщышхуэ щаIыгъ ком-
плексым ухуешэ. Абы метр 700-м 
щIигъу и кIыхьагъщ. 

Псыхъурей лэжьыгъэхэр щра-
гъэкIуэкIыну щIыпIэр мывэкIэщхъ 
зытекIута гъуэгущ икIи ар къуажэм и 
уэрам нэхъыщхьэм хохьэ, социальнэ 
мыхьэнэ зезыхьэ ухуэныгъэ зыбжа-
нэм уарешалIэ. Гъуэгум и кIыхьа-
гъыр псори зэхэту километри 6,1-м 
ноблагъэ. Абы хохьэ Сыжажэм, 
КIэщ тым, Тараскиным, Пушкиным, 
Чкаловым я цIэхэр зезыхьэ уэра-

мхэр, Мельничнэмрэ Клиниче-
скэмрэ хэтыжу. Мыбыхэм щызокIуэ 
къуажэдэсу мини 3-м нэблагъэ.

Иджыпсту ирагъэкIуэкI лэжьы-
гъэхэм хыхьэу гъуэгу щхьэфэр тра-

гъэкъэбзыкI, иужькIэ уэрамхэм псо-
ми асфальтыщIэ тралъхьэнущ, 
 гъуэгу дамыгъэхэр трагъэувынущ, 
зэ хыхьэпIэ-зэхэкIыпIэхэр къыхагъэ-
щхьэхукIынущ, иджырей уэздыгъэ-

хэмкIэ къызэщIагъэнэхунущ. Лэжьы-
гъэхэр фокIадэм ирихьэлIэу зэфIа-
гъэкIын мурад щыIэщ. 

ИщхьэIуэкIэ зи гугъу тщIа лъэпкъ 
пэхуэщIэм хыхьэу Тырныауз къалэ-
ми Iуэхугъуэ щхьэхуэхэр щра-
гъэкIуэкIынущ. Мыбдежым жылэр 
псы къабзэкIэ къызэгъэпэщыным 
пыщIа ухуэныгъиплI, абыхэм нэ-
мыщI, сабий сад, спортымкIэ еджа-
пIэ, сабийхэмрэ ныбжьыщIэхэмрэ 
творчествэмкIэ я центрыр, - къыща-
гъэщIэрэщIэжынущ. Иужьрей ухуэ-
ныгъитIым ехьэлIа лэжьыгъэхэм 
илъэситIым нэблагъэ ирагъэубы-
дынущ: дызэрыт илъэсым ирагъэ-
жьэнурэ 2025 гъэм и кIэхэм зэ фIа-
гъэкIынущ. 

А псом къадэкIуэу, 2023 гъэм 
 кърахьэжьауэ республикэм и щIына-
лъищым щрагъэкIуэкI ухуэныгъэхэм 
пащэжынущ. Ар Псыхъурейрэ Iуа щ-
хьэмахуэ къуажэмрэ щэнхабзэмкIэ я 
унэхэрщ, Щхьэлыкъуэ и спорт ком-
плексымрэ топджэгу губгъуэм рэщ, 
мылъку куэд зытемыкIуадэ спорт 
комплексхэм хуэдэ Iуащхьэмахуэ 
къыщызэIуахынурщ.

ТОМЭКЪУЭ  Iэдэм.

Дызэрыт илъэсым и япэ 
мазищым къриубыдэу псэу-
пIэ-коммунальнэ Iуэхутхьэб-
зэхэм пэкIуэр ятыфын па-
пщIэ республикэм щыщ уна-
гъуэ 2200-м зыщIагъэкъуащ 
- субсидиехэр хухахащ. Къэ-
рал дэIэпыкъуныгъэу ику 
иту абыхэм иратащ сом 3887-
рэ. ЩIыналъэм и бюджетым 
къыхэкIыу а Iуэхугъуэм тра-
гъэкIуэдэнущ сом мелуани 
130-м щIигъу. 

ПСЭУПIЭ-коммуна льнэ 
Iуэху  тхьэбзэхэм щхьэкIэ зы 
мазэм хуэзэу зы унагъуэм нэ-
хъыбэ дыдэу итын хуейуэ къэ-
ралым игъэува мардэм унэм 
щIэс псоми я хэхъуэр зэхэту 
абы хуэмыкIуэу щытмэ, субси-
дие ахъшэ ират. Псалъэм пап-
щIэ, Къэбэрдей-Балъкъэ рым 
щыпсэу пенсионерхэм - щхьэ 
закъуэхэми, зэдэпсэу зи          
ныбжь хэкIуэтахэми, - я хэ-       
хъуэм и процент 12-рщ нэ-
хъыбэ дыдэу псэупIэ-ком-
муналь нэ Iуэху тхьэ бзэхэм тра-
гъэкIуэдэн  хуейр, мыдрейхэм 
псоми - процент 15. 

ХЬЭЩЫКЪУЕЙ  Олег.

«Iуащхьэмахуэ, Махуэгъэпс» романым сыкъыщеджэм
Къаныкъуэ Заринэ и япэ 

прозэ тхылъ Котляровхэ Ма-
риерэ Викторрэ я тхылътедза-
пIэм къыщыдэкIащ. «Iуащхьэ-
махуэ, Махуэгъэпс». Мы ро-
маныр «магический реа-
лизм» жанрым иту гъэпсащ. 
ЩIэджыкIакIуэхэр зэмыса 
жанрыщIэр щIэщыгъуэу, 
зыхуей хуэзэу, гъэщIэгъуэну 
зэхэухуэнарэ узыпхъуатэ сю-
жет иIэу къехъулIащ. «Роман 
стхыну сытезыгъэгушхуар, 
абыкIэ къысщыгугъар Нинэщ, 
ЩоджэнцIыкIу Iэдэм ипхъу, 
профессор, Къэбэрдей-Балъ-
къэр къэрал университетым 
хамэ къэрал литературэмкIэ и 
кафедрэм куэдрэ щылэжьа 
си ныбжьэгъу нэхъыжьырщ. 
Си жагъуэ зэрыхъущи, ро-
маным щыщу Iыхьэ щанэращ 
Нинэ зэхихар - макъкIэ сы-
къыхуеджат, и нэм илъагъу-
жыртэкъыми. Си егъэджа-
кIуэр къызэрысщыгугъыр ди 
литературэм щIэ гуэр хэслъ-
хьэну, тхыгъэ щIэщыгъуэ    
утыку къисхьэну арат. Зэ дэ-
Iуар игу ирихьауэ жиIащ. Тхы-
гъэр и жанркIэ сытым нэхъ 
хуэ кIуэрэ жысIэу сыщеуп-
щIым, «Хьэуэ, авторский ми-
фу къыумыгъэлъагъуэ, мыр 
магический реализмщ», - 
жиIащ. Сэ япэрейм нэхъ хуэз-
гъа кIуэрт, ауэ литературэм зи 
 гъащIэр хуэзыгъэпса профес-
сорым фIищам арэзы сыте-
хъуащ. 

Сабиигъуэм, щIалэгъуэм, 
жьыгъэм нэхъ гукъинэу, зэ-
гупсысыпхъэу хэтхэр тхакIуэм 
зэхегъэщхьэхукI лIыхъужьхэм 
я хьэл-щэнхэмкIэ, шыфэлIы-
фэхэмкIэ, IуэхущIафэхэмкIэ. 
«Магический реализм» жы-
хуэтIэ жанрым щиткIэ, рома-
ным щекIуэкI гъащIэр лъэны-
къуитIу зэпыгъэщхьэхукIа хуэ-
дэурэ къокIуэ. Зы лъэныкъуэр 
дызэсарэ зыхэтщIыкI гъащIэ 
екIуэкIыкIэщи, лIыхъужьхэм я 
щхьэ кърикIуэхэм щхьэусы-
гъуэ гуэрхэр къахуегъуэт, я 
 гъащIэр къызэрекIэрэхъуэ-
кIыр IуэхущIафэрэ дуней 
 тетыкIэкIэ къыдгурегъаIуэ. 
Мыдрей лъэныкъуэм хэлъщ е 
къару щэху гуэр, е удыгъэ, е 
зыхэщIэ къызэрымыкIуэ. Мис 
мыбдежым нэхумрэ кIыфIым-
рэ, хужьымрэ фIыцIэмрэ зэ-
пымыууэ щызохьэзохуэ. ЛIы-
хъужьхэм я хьэл-щэнхэм, лъэ-
пощхьэпохэм зэрыщхьэдэ-
хым, къалъыкъуэкI Iуэхухэм 
зэрыхэкIым теухуауэ дэ ахэр е 
догъэзахуэ, е догъэкъуаншэ, 
е я пIэм зидгъэувэну и ужь до-
хьэри - хэкIыпIэ дгъуэтыр-
къым. Апхуэдэхэм деж сыт 
тхакIуэм ищIэр? Мис а уды-
гъэ, мэгъугъэ хуэдэхэмкIэ 
жэуап къыдет: «НэгъуэщI 
кIуа пIэ иIэтэкъым, фIэкIы-
пIэн шэт, мэгъугъэм илъа-
хъэрт, и гуп сысэр ягъэут-              
хъуэрт, кIыфIыгъэр къыте-
кIуэрт» жыхуиIэу. ТхакIуэр и 
лIыхъужьхэм къащхьэщыж 
хуэдэщ. Псалъэм щхьэкIэ, Улэ 
и сабийр къи гъанэу щхьэ 
ежьэжа жытIэу дэ ар дгъэ-
къуан шэмэ, езым абы пэIэщIэ 
зищIкIэрэ къихъумауэ, Iуэху 
къэзыщIа къару фIыцIэхэм 
яIэщIигъэкIын щхьэкIэ езыр 
къыбгъэдэ кIуэтауэ къыде-
IуэкI. 

Зэхэзещхъуэн уищIу, уигъэ-
гуитIщхьитIу, зэми и Iуэху-
щIафэхэм укъагъэуIэбжьу ро-
маным щыпхышащ Улэ и об-
разыр. ТхакIуэм ар дегъэцIыху 
бзылъхугъэ зэкIужу, зэпIэ-
зэрыту, и щэнкIи гурыхьу. Улэ 
къэзыухъуреихьхэр игу дэ-
мыхьэ хуэдэу, абыхэм япэ-
щхьэ хуэ хуэдэу щытщ и хьэ-
лыр. Дунейр къигъэнауэ 
гупсысэхэм щыпсэум ярейщ. 
Дысэ зымыутIыпщ удыгъэ 
Iуэхухэр бынми къылъэIэс мэ-
хъу, абы и псэр ирашажьэ, 
зэхэзещ хъуэн ящIурэ къау-
тIыпщыж, аргуэруи къагъэ-
шынэ. Улэ Майе щхьэкIэ мэгу-
завэ, щIэгузавэри зыми жриIэ 
хъуркъым. Иужьым Улэ ирау-
быдылIапэри, Майе къигъэ-
нэн хуей мэхъу, и унагъуэр 
 ебгынэ. Мэзкуу Iэпхъуа нэужь, 
Улэ и быным егупсысу, ап-
хуэдэ гурыгъузхэр къыте-
хьэлъэу къыхэщыркъым тхы-
гъэм. Абы къыхэкIыу гу щIы-
Iагъ гуэри дэплъагъункIэ 
 хъунщ. Ауэ тхакIуэм Iэмал 
гуэрхэр къегъэсэбэпри, абы 

къигъэна унагъуэм гупсысэкIэ 
къызэрыпыщIар, къызэры-
фIэ Iуэ хур къыджеIэ. Зэанэ зэ-
пхъур зэпыIукIуэтащ, зэ ры-
щIэркъым, зэпсалъэркъым. 
Ауэ, итIани, Майе и анэм гуа-
пагъэ и гум хуилъу къыдокIуэ-
тей, псэкIэ зыхищIэ хуэдэщ 
а нэм къыщIигъэнам хэлъ 
щэхур. ИужькIэ, Улэ ибгына-
хэм и сэбэп къаригъэкIыурэ 
долъагъу. Аращ лъэхъуэщым 
ис Пагуэ къаутIыпщыжыным 
хэлIыфIыхьыр. Техути Москва 
ешэри еджапIэ щIегъэтIыс-
хьэ. 

Улэ къоныкъуэкъу Iэсыд. Ар 
удхэм я нэхъ шынагъуэ ды-
дэщ, къару фIыцIэ-фIей куэду 
хэлъщ, удхэр щызэхуэс Iуа щ-
хьэм и тетщ. Iэсыд Улэ и анэм 
и сэфэтым йоувэри, зыкъ ре-
гъэлъагъу - къегъапцIэ: «Улэ и 
напэм Iэгу пхъашэкIэ къоуэ-
ри, Iэсыд и макъыр зэ ры-
щэхуу, хэкъузауэ къопсалъэ: 
«УзыфIэмыкIын щыIэщ». 
Iэсыд и удыныр къызытехуа 
нэкIубгъур мэбжьыбжь, мэуз. 
Iэсыд Улэ и нэкIум къыщеуэм 
ирихьэлIэу, Майе цIыкIу и 
нэкIум анэл хуэдэу зы фIыцIа-
гъэ гуэр къохохьэ. Удхэр и ужь 
йохьэ Майе и къарур Iейм 
 хуаунэтIыну, жыIэщIэ къащIы-
ну. Удхэр а Iуэху фIейм те-
лэжьэху, сабийм и фIыцIа-
гъэр хохъуэ. Ауэрэ и нэкIу 
лъэныкъуэр зэщIещтэ. Иджы 
удхэр Майе къоджэ «Мен-
лыкIэ». А псор къыщыхъукIэ 
Улэ жейм хэту ара хуэдэу 
дегъэ лъагъу тхакIуэм, ауэ 
къэуша нэужь, пщIыхьым и 
Iэужьыр кIуэдыркъым. Ап-
хуэдэу, зэгуэр и псэр ира-
шэжьауэ, зимыщIэжу, Улэ 
 къегъэуш Жан уэс: «Удыкъащ, 
Улэ. Майе мафIэм ес, уэ уды-
къащ…». Жануэс и нысэр 
кърегъэу тIыпщ удыгъэ фIы-
цIэм. Ауэ пIалъэкIэ… 

Уд пыхъуэпышэхэм ящыщу 
хьэблэм дэсщ Хьирэт фы-
зыжьыр. Джэду зещIыф, уна-
гъуэ джэдухэм йозауэ, хьэхэр 
зрегъэфыщIауэ. И удыгъэр 
къигъэсэбэпурэ абыхэм тын-
шу къаIэщIэкIыфынущ, ауэ 
яхуилъурэ зытрегъэу. Ды щы-
цIыкIум зэхэтхыу щыта удыгъэ 
хъыбархэр уи нэгу къыщIе-
гъэхьэ Хьирэт. ДышколакIуэу, 
ди классэгъу хъыджэбз 
цIыкIур тепсэлъыхьу щытащ 
«джэду зызыщIыф фызыжь 
гуэрым». «Джэду фIыцIэ 
 зещIри, бжыхьхэм йолъэ, 
 гъунэгъухэм я унэхэм щIохьэ», 
- жиIэрт. Ди фIэщу дедаIуэрт, 
дышынэрт, «джэдур» къыт-
хуэзэмэ, къызэрытцIыхуфын-
кIэ хъуну и нэщэнэхэм ды-
щIэупщIэрт. Ди сабиигъуэм 
дызыщышынэу щыта «джэду 
- уд» къэгупсысар Заринэ и 
 романым хигъэзэгъащ цIыху 
гъащIэ къызэрыгуэкIым щыщ 
хуэдэу.

Гурымыхьу тхакIуэм къыде-
гъэцIыху Пагуэ. ЦIыху мыщIу, 
къуаншагъэ гуэрхэр илэжьу, 
ткIийуэ, къулыкъу гуэри иIыгъ-
рэ а къулыкъум зригъэкIун 
щхьэкIэ и псэм фIэмыфI гуэр-
хэри ищIэфу дегъэлъагъу. 
ИкIэм-икIэжым, ар лъэхъуэ-
щым йохуэ. Пагуэ удыгъэ гуэр 
пкърымытми, абыи пэшэгъу 
иIэщ. Ар къыхуокIуэ, зыкъре-
гъэлъагъу, къопсалъэ, къода-
уэ, къегъэгубжь - теплъэкIэ 
езым ещхьщ, ауэ мыкIуэмытэ-
гущыкIыгъуэщ. Пагуэ ар и 
псэм техуэркъым, зыпыIуи-
дзыну хэтщ, щомэхъашэ, щIо-
пхъуэри Iуож, зыкIэригъэкIы-
фыркъым. Пэшэгъур хэтщ 
абы зригъэцIыхужыну, еуб, и 
IуэхущIафэхэм къашэ зэра-
ныгъэхэм топсэлъыхь - «сыт-

кIэ укъысщхьэщыкIрэ, сэ 
теплъэ кIэ сыгурымыхьмэ, 
уэри уи хьэлыр апхуэдэщ», 
жиIэм хуэдэщ. Пагуэ зы-
гуэрым ил щIэузу, фIэгуэныхь 
хъууэ, и гур зэIухауэ зэпсэ-
лъылIэIауэ тлъагъуркъым зы-
къомрэ - зыри зыхимыщIэ 
хуэдэу щытщ. Ауэ лъэхъуэщ 
нэу жьым дэтлъагъу  мэхъу 
гуа пагъэ гуэрхэр, унагъуэм, 
къэ зыухъуреихьхэм яхудечых, 
ядо Iэпыкъу, яхуогузавэ. Зэ-
гуэ рым къуажэм мыщэ къы -
дыхьат, абы лIы гуэр Iэры-
хьауэ зэхифыщIэу Пагуэ къре-
гъэл. «Пагуэ бжыхьым и елъи, 
лIым и епхъуи зыуэ, мыщэм 
къыIэщIетхъри, лъэныкъуэкIэ 
Iуедз, адрейхэм ар япхъуа-
тэри Iуалъэфыж. Псэущхьэ 
губжьам и пащхьэм къихутар 
Пагуэщи, абы кIэлъопхъуэ, 
лIыр IэщIокI, щIэпхъуауэ 
мажэ, мэлъэпэрапэри, мы-
щэр къылъоIэс - къыIэрыхьар 
лIым и лъакъуэращи, къуп-
щхьэр зэхигъэщащэу и дзэр 
хеукIэ. Хьэми цIыхуми я щхьэ 
Iуахыжауэ, Пагуэ мыщэм ира-
гъэфыщI». Езым цIыхур къри-
гъэла, лIымрэ мыщэмрэ 
Iэжьэгъу яхуэхъуу, я зэхуаку 
зыдигъэкIуэда пэтми, хьэб-
лэм щыщу зыри къыхуе-
плъэкIыжакъым, къыдэIэпы-
къуаIакъым. Майещ къезы-
гъэлари, дохутырхэм Iэзэгъуэ 
хуамы гъуэту пыхын хуейуэ 
жыхуаIэу и лъакъуэр удз хущ-
хъуэкIэ зыгъэхъужари. 

Техутэ гъуазджэм ехьэлIа 
зэчий гуэрхэр бгъэдэлъу къы-
хощ тхыгъэм. Сурэт дахэу 
ещIыф, ятIагъуэм хьэп шып-
хэр къыхещIыкIыф. ЗэпIэ-
зэрытщ, набдзэгубдзаплъэщ, 
пэжыгъи гущIэгъуи хэлъщ. 
Ауэ Техутэ Iуэхуу зызрип щы-
тыр IэщIоужагъуэ, зыри и кIэм 
нигъэсыфыркъым, зэпымыу-
уэ зэран къыхуохъу и щхьэхы-
нагъэр. Абы езыми гу лъетэж, 
зегъэкъуэншэж. Егугъуу ятIа-
гъуэм къыхищIыкIа хьэпшып-
хэр уэшхыпсым фIелъэсыж, 
Улэ къыдэIэпыкъуурэ Мэзкуу 
ишэу зыщIэтIысхьа еджапIэ-
ми хъарзынэу хэзэгъа пэтми, 
къимыухыу къыщIокIыж. Теху-
тэрэ Майерэ зэгуроIуэ, гуа пэу 
зэхущытщ, зым и Iуэхур ад-
рейм деIыгъ. Романым и 
кIэухым деж тхакIуэм Техутэ 
дегъэлъагъу нэхъ балигъ 
 хъуауэ, жэуап хуэхьу, гъащIэр 
къыгурыIуэу. Ар я сэбэпщ 
Майерэ Iэдэмрэ. Iэдэм абы 
гъащIэм теухуауэ зригъэ-
даIуэхэм дехьэх, зыIэпешэ, 
нэгъуэщI цIыху ящI. Техутэ 
щIэблэ къыщIохъуэ. Нэсрэн 
цIыкIу гугъэщIэм и нэщэнэ 
хуэдэу къыхохьэ романым. 

ПфIэгъэщIэгъуэну укIэ-
лъоплъ Майе. Зыми емыщхь 
 сабийуэ къыдэкIуэтеящ ар, 
куэдрэ псэлъакъым, псэлъа 
нэужьи езым и дуней щхьэхуэ 
иIэж хуэдэт, сабийхэм щIа-
гъуэу яхыхьэртэкъым. Ауэ зэ-
зэмызэ балигъми и гупсысэр 
зыхуэмыкIуэнкIэ хъуну Iущы-
гъэхэр къызыпхыжиIыкIырт. 
Телъыджагъ гуэрхэр къе-
гъэщIылIащ абы и образым. 
Зэпымыууэ жьынду бын илъа-
гъуу къыщохъу, абыхэм я 
ужьым иту кIуэурэ пкIэунэм 
допщей, абдеж зыщиуды-
гъуа уэ къагъуэтыж. Майе 
жьынду быным якIэлъыплъ 
хуэдэурэ, къыдэкIуэтеящ. Хэт 
фIыцIэт, хэти хужьт ахэр. 

И сабиигъуэр щикIым, уд-
хэм Iуэху къащIащ - Ерысыбг 
яшэну къещакIуэ хъуащ.    
«Майе и сабиигъуэр икIри, 
цIыхугъэу, IэфIыгъэу, гухэлъу 
къы лъысар щызэтеункIыфIэ-
ну ныбжьым ихьащ, ар къы-

щы хъуну щIыпIэм ирашэлIэ-
нущ», - жеIэ тхакIуэм. ЩыIэт 
хъы джэбз цIыкIу къезы-
гъэлыфын къару зыщIэлъ 
щIыпIи. Аращ Майе щIэх-
щIэхыурэ Махуэгъэпс кIуэну и 
гум къыщIихьэр, абы ежьауэ 
зыбжанэрэ къыщIагъэувы-
Iэжыр. И анэ шхуэ Жануэс 
къыгурыIуащ хъыджэбз цIы-
кIум а щIыпIэр сэбэп къыхуэ-
хъуфынкIэ зэрыхъунур. Иужь-
кIэ Жануэс и  гукъэ кIыжхэм- 
кIэ къыдгуроIуэ езыми а 
щIыпIэм щыIэ къару гуэр и 
щIалэгъуэу зэрызыхищIауэ 
щытар. Жануэс и щIалэ нэ-
хъыщIэ Iэдэм Майе гъусэ 
хуещI ри а щIыпIэм  егъакIуэ, 
абы зэ нэсмэ хъыджэбз цIы-
кIум и нэхур зэрытекIуэнур и 
гум илъу. Майе бгъуэнщIа-
гъым и зэвыпIэм нос, мэбзэх, 
Iэдэм ар мэхауэ къегъуэтыж. 
Асыхьэтым ирихьэлIэу Жан-
уэс и унэм щIэсу зыгуэрхэр 
къыщощI. Iупхъуэ щIидэжу 
щхьэгъубжэм зды кIэрытым, и 
къуэрылъху нэхъыщIэр гущэм 
къыхогъыкI, абы къегъащ-
тэри, мастэр и Iэпэм хеIуж. И 
Iэпэм къиж лъыр щилъагъу-
кIэ, апхуэдэу и гум къыщIи-
хьэри езым къыгурымыIуэжу, 
«Майе и тыхь» жи. Абы ири-
хьэлIэуи Майе и нэкIубгъум 
хэта фIыцIагъэр мэкIуэдыж, и 
напэр хужь- къабзэ мэхъуж. 
Жануэс Майе тыхь хуищIар и 
Iэпхъуам бэм къижа лъыратэ-
къым.  МастапIэм къыщригъа-
жьэри, и Iэпхъуамбэр пыфы-
кIыурэ Iэпхъуащ, аращ зэры-
лIыкIыжар. 

Майе уи гур зыкIэрыпщIэ 
бзылъхугъэщ. ЩIэныгъэм и 
гур хупех, псоми дэIэпы-           
къуэгъу яхуохъу, лэжьыгъэм 
щышынэркъым, удзхэм я 
хущ хъуэгъуэхэм хещIыкI. 
Хъы  джэбзыр езыр нэхугъэщ. 
ФIым хуэгъэпса зыхэщIэ те-
лъыджэ зэриIэм нэмыщI, 
тхакIуэм лIыхъужьыр пэгъу-
нэгъу хуещI щIэныгъэми.               
Майе библиотекэм щолажьэ 
игурэ и псэрэ хыхьэу.

ГъэщIэгъуэну зеужь Iэдэм и 
образым. Романым и пэщIэ-
дзэхэм абы апхуэдэуи иубы-
дыркъым ди гупсысэр. Ауэ 
хьэл-щэнкIэ, гупсысэкIэ, 
Iуэху  щIа фэкIэ хуабжьу зеужь. 
ГъащIэм къигъэув упщIэ нэ-
хъы щхьэхэм куууэ хоплъэ, ду-
нейм кIэлъоплъ, къехутэ, 
 Iущыгъэ куэд дыболъагъу. 
 Дунейр нэхъыфI ищIыну му-
радхэр иIэщ Iэдэм, абы зэ-
рыхуэкIуэну Iэмалхэри игъэ-
белджылащ. Романым къы-
хэщ дунеитIми епхауэ гупсы-
сэхэр и щхьэм щы зэ ре гъэ-
захуэ. Зыхуиунэ тIым щынэса 
дыдэм, щIэплъыпIэм - дуней 
зэпылъыпIэм блобэкъукI. 

Анэ гумащIэм и щэн да-
хэхэр дыдолъагъу Жануэс. 
Псори зэхещIыкI, ядоIэпыкъу, 
защIегъакъуэ. И унагъуэм 
щыщхэм я Iуэху дэкIыным 
щхьэкIэ ар зыщысхьыжыр-
къым. Жануэс и деж удыгъэ, 
мэгъу Iуэху хуэдэхэр щыплъа-
гъуркъым. Диныр и гум илъщ, 
тхьэ елъэIуу, нэмэз щыгъэ 
 игъажэу куэдрэ долъагъу. 
Зэуэ гу лъыптэу нэгъуэщI ду-
нейм къикI къару гуэрхэр 
думылъагъуми, бзылъхугъэм 
и псэм зыхэщIэ иIэщ. И 
 къуэрылъху хъыджэбз цIы-
кIум и псэм телъ гугъуехьхэм 
Жан уэс йопщIыхь. Жэщым 
абы и нэгу щIэкIахэм и 
Iэужьым етIуанэ махуэм ды-
кIэлъегъэплъыж. 

«Iуащхьэмахуэ, Махуэ-
гъэпс» романыр адыгэ лите-
ратурэм жанр щIэщыгъуэкIэ 
гъэпсауэ къыхыхьа тхыгъэщ. 
Сюжет узыпхъуатэ иIэщ, 
къыщыгъэлъэгъуа щIыпIэхэр 
гъэщIэгъуэнщ, лIыхъужьхэм 
ярит зыужьыкIэм удихьэхыу 
укIэлъоплъ. Алмэстыхэм, уд-
хэм, пэшэгъухэм ятеухуа Iуэху-
гъуэхэр къызэрыгуэкI цIыху-
хэм щарипхкIэ, ар зэхэмыза-
гъэу къыпщыхъуркъым, дуне-
итI къызэдегъэгъуэгурыкIуэ. 
ЦIыхум нэхур къыхихмэ, ер 
зытримыгъакIуэмэ, и къарур 
и щхьэ закъуэ тримыухуэу, нэ-
гъуэщIхэми сэбэп яхуэхъуным 
хуиунэтIмэ, гъащIэр къыгу-
рыIуащ. Мы гупсысэр рома-
ным Iэмал зэхуэмыдэхэмкIэ 
щыпхишащ тхакIуэм. 

ГУГЪУЭТ  Заремэ.

Унагъуэ
2200-м

ядоIэпыкъу
ИрагъэфIэкIуэнущ

Мэлыжьыхьым и 17-м ягъэлъапIэ 
Къэрал кIуэцI IуэхухэмкIэ орган-
хэмрэ къэрал кIуэцIыдзэхэмрэ я ве-
теранхэм я махуэр. КъБР-м щыIэ 
МВД-м и ветеран, милицэм и полков-
ник ШИПИЛОВ  Валерий и тхыгъэр 
триухуащ Къэбэрдей-Балъкъэрым 
и хабзэхъумэ IэнатIэм щылэжьахэм 
ящыщ, къэ рал кIуэцI къулыкъум и 
полковник Нэзрэн Вячеслав Заур-
бий и къуэм. 

НЭМЫСЫФIЭЩ, щэныфIэщ, цIыху 
зэпIэзэрытщ Вячеслав икIи ерагъыу 
арэзы схуэщIауэ аращ езым  теухуа 
тхыгъэ згъэхьэзырыну, абы ар куэд 
щIауэ къилэжьами.

Вячеславрэ сэрэ дызэрыцIыхуащ 
1980 гъэм, ар «Къэббалъкъстрой» 
трестым и комсомол комитетым и 
сек ретару щыхахам. Абы IуэхущIа-
пIэм лэжьыгъэшхуэ щригъэкIуэкIырт, 
сыт хуэдэ лъэныкъуэри къызэщIиу-
быдэу, щIалэгъуалэ организацэ ш-
хуэм хэт дэтхэнэми бгъэдыхьэкIэ къа-
хуи гъуэтырт. 

Шэджэм Езанэ къуажэм щыщ щIа-
лэщIэр и сабиигъуэм хуагъэсат 
лэжьыгъэм. И къуэшищымрэ шы п-
хъуитIымрэ ящIыгъуу я адэ-анэм 
ядэIэпыкъурт, мыIэрысей хадэр зэри-
хьэрт, нэгъуэщI сыт хуэдэ лэжьыгъэ-
ми зыпыIуидзыртэкъым. ЩIэныгъэм 
хущIэкъу, зэхэщIыкI зиIэ сабий Iущт.

Нэзрэн лъэпкъыр районым куэд 
щIауэ щыцIэрыIуэт. Абы и адэшхуэ 
Хьэжмурат Талъостэн и къуэр Къал-
мыкъ БетIал дэлэжьат, жыджэру хэ-
тат Граждан зауэмрэ Налшык окру-
гым совет властыр щыгъэувынымрэ. 
Ар 1931 гъэм хэкIуэдащ, бзаджащIэ 
гупым япэщIэту. Къэбэрдей-Балъ-
къэрым хуилэжьахэм къыпэкIуэу, 
щIыхь хуащIу 1965 гъэм абы и цIэр 
фIащащ Шэджэм и уэрамхэм язым, 
курыт еджапIэ №2-м и фэеплъ ща-
гъэуващ. 

Вячеслав и адэ Заурбий ВКП(б)-м и 
район комитетым и къызэгъэпэщы-
ныгъэ къудамэм и унафэщIым и къуэ-
дзэу, адэкIэ Шэджэм районым и 
мэкъу мэш хозяйствэм и лэжьакIуэхэм 
я профсоюз комитетым и тхьэмадэу 
щытащ. И анэ Душенэ къуажэ шко-
лым щылэжьащ, урысыбзэмрэ ады- 
г э бзэмрэ хуригъаджэу. Абыхэм я 
 къуэр ягъэсащ хабзэ зыхэлъ, и мурад-
хэм хуэпабгъэ цIыху пэжу, я лъагъу-
ныгъэм щIыгъуу халъхьащ адыгэ 
лъэп къым и хабзэ дахэр, нобэр къыз-
дэсым къыдекIуэкIыр. 

Курыт еджапIэ нэужьым, 1980 гъэм, 
Вячеслав екIуу къиухащ Къэбэрдей-
Балъкъэр къэрал университетым и 
инженер-техникэ факультетыр икIи 
къызэрыхэдгъэщащи, комсомол лэ-
жьыгъэм хэтащ. Запасым щыIэ офи-
церыр 1982 гъэм СССР-м IэщэкIэ 
зэщIэузэда и къарухэм ираджащ икIи 
илъэситIкIэ къулыкъур ирихьэкIащ 
ротэм и командирым политикэ лэ-
жьыгъэмкIэ и къуэдзэу. Абы хэлъ-
хьэныгъэшхуэ хуищIащ дзэ къулыкъу-
щIэхэм псэкупсэ-политикэ гъэсэны-

гъэ ябгъэдэлъхьэным. Къулыкъур иу-
хыу къигъэзэжа нэужь ар яхы хьэжащ 
зыхэкIа лэжьакIуэ гупым, ехъу лIэ-
ныгъэ пылъу инженеру ла жьэу. АдэкIэ 
«Къэббалъкъпромстрой» трес тым и 
«Стройдеталь» заводым и парт орга-
низацэм и секретару щытащ. Сыт 
хуэдэ лэжьыгъэ IэнатIэми зыкъыщи-
гъэлъэгъуащ жэрдэм, хабзэ зыхэлъ 
цIыху нэсу. 

1986 гъэм Нэзрэн Вячеслав и гъа-
щIэм зэхъуэкIыныгъэшхуэ игъуэтащ, 
езым и жэрдэмкIэ Къэбэрдей-Балъ-
къэрым къэрал кIуэцI IуэхухэмкIэ и 
органхэм лэжьэн щыщIидзэри. Ар 
щытащ республикэ МВД-м кадрхэм рэ 
гъуэгу-плъыр къулыкъум и ротэ хэхам 
и боевой гъэсэныгъэмкIэ инспектору; 
цIыхубэ депутатхэм я Налшык сове-
тым и Ленинскэ райисполкмым къэ-
рал кIуэцI IуэхухэмкIэ и къудамэм 
кадрхэмкIэ и IэнатIэм и инспектор нэ-
хъыжьу; Налшык къалэ исполкомым 
къэрал кIуэцI IуэхухэмкIэ и къудамэм 
кадрхэмкIэ и IэнатIэм и инспектор нэ-
хъыжьу; Налшык къалэ администра-
цэм къэрал кIуэцI IуэхухэмкIэ и 1-нэ 
къу дамэм кадрхэмкIэ и IэнатIэм и 
уна фэщIу; инспектор нэхъыжьу, ком-
плектованиемкIэ къудамэм и уна фэ-
щIу, КъБР-м щыIэ МВД-м КадрхэмкIэ и 
управленэм и унафэщIым и къуэдзэу. 

Къэрал кIуэцI IуэхухэмкIэ органхэм 
абы лэжьэн щиухащ Налшык къалэ 
администрацэм Къэрал кIуэцI Iуэху-
хэмкIэ и управленэм гупым ядэлэ-
жьэнымкIэ и унафэщIым и къуэдзэ 
къалэным пэрыту. Къыхэдгъэщын-
щи, 1995 гъэм абы Урысей МВД-м и 
Ставрополь институтым заочнэу щыз-
ригъэгъуэтащ юридическэ щIэныгъэ 
нэхъыщхьэ. 

Къэрал кIуэцI IуэхухэмкIэ органхэм 
дыщыщылажьэм дэ Iуэху куэдкIэ 
дызэрихьэлIэрт икIи ныбжьэгъу 
дызэхуэхъуащ. Ар фIыуэ соцIыхури, 
жысIэфынущ Нэзрэн Вячеслав жэ-
уаплыныгъэ лъагэ зэрыбгъэдэлъыр, 
республикэ МВД-м и IэнатIэхэр лэ-
жьыгъэм хэзыщIыкI IэщIагъэлIхэмкIэ 
къызэгъэпэщыным, я IэщIагъэм хэ-
гъэхъуэным, милиционер, полицей 
лэжьакIуэщIэхэр хьэл-щэн дахэ яхэ-
лъу, я лэжьыгъэм хуэIэзэу щытыным 
уасэ зимыIэ хэлъхьэныгъэшхуэ зэ-
рыхуищIар. 

Зыпэрыт лэжьыгъэм щызыIэри-
гъэхьа ехъулIэныгъэхэм папщIэ Нэз-
рэн Вячеслав къыхуагъэфэщащ пра-
вительствэ дамыгъэхэр - «Жылагъуэ 
хабзэр хъумэным къызэрыщыхэ-
жаныкIам папщIэ» медалхэр, апхуэ-
дэуи ведомствэ медалхэу блы,               
«МВД-м екIуу къулыкъу зэрыщищIам 
папщIэ», «Къалэным зэрыхуэпэжым 
папщIэ» бгъэхэIухэр. 

Хьэлэлу икIи жэуаплыныгъэ хэлъу 
Къэбэрдей-Балъкъэрым и хабзэ-
хъумэ IэнатIэм илъэс 28-м щIигъу 
щызыгъэкIуа Нэзрэн Вячеслав 2014 
гъэм пенсэм кIуащ. АрщхьэкIэ, 
Iуэхуншэу тIысыжакъым. Ар зимы-
гъэгувэу лэжьыгъэ пэрыуващ икIи 
нобэр къыздэсым Шэджэм район ад-
министрацэм лъэпкъ зэхущыты кIэ-
хэмрэ жылагъуэ организацэхэм ядэ-
лэжьэ нымкIэ и IэщIагъэлI нэхъыщ-
хьэщ.  КъБР-м Граждан жылагъуэ Iуэху- 
щIапIэхэм ядэлэжьэнымрэ лъэпкъ 
IуэхухэмкIэ и министерствэм пыщIауэ 
и нэIэ тетщ район жылагъуэ IуэхущIа-
пIэхэм я лэжьыгъэр унэ тIы ным. 

УнагъуэкIи насыпыфIэщ Вячеслав. 
Абырэ и щхьэгъусэ Ларисэрэ къуитI 
зэдапIащ - Назиррэ Зауррэ. Зэкъуэ ш-
хэмрэ я щхьэгъусэхэу Рузаннэрэ За-
линэрэ зы щIалэрэ хъыджэбзитIкIэ 
яхуэупсащ я нэхъыжьхэм. Дауи, ахэр 
щогуфIыкI я щIэблэм гъащIэм, 
лэжьыгъэм щаIэ ехъулIэныгъэхэм. 

Нэзрэн Вячеслав си гуми си псэми 
къабгъэдэкIыу сохъуэхъу Къэрал 
кIуэцI IуэхухэмкIэ органхэм я ветеран-
хэм я махуэмкIэ. Уи узыншагъэр 
мыкIуэщIу, унасыпыфIэу упсэуну, 
укъэзыухъуреихьхэр уи жыджэра-
гъымкIэ, Къэбэрдей-Балъкъэрым и 
сэбэп пылъу зэфIэпх IуэхуфIхэмкIэ 
иджыри илъэс куэдкIэ бгъэгуфIэну  
си гуапэщ.

Шипилов Валерий и тхыгъэр зэ-
риуха хъуэхъу гуапэр дэри дыдоIыгъ. 
Езыми ди республикэм щыпсэу, 
Къэрал кIуэцI IуэхухэмкIэ органхэмрэ 
къэрал кIуэцIыдзэхэмрэ я ветеранхэ-
ми я махуэмкIэ дохъуэхъу. 

Зыгъэхьэзырар
УЭРДОКЪУЭ  Женящ.

АдыгэлI  щыпкъэ

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэ-
дзэ Джатокъуэ Марьянэ, коррек-
торхэу Що джэн Заирэ (2, 3-нэ 
нап.), Елмэс ФатIимэ (1, 4-нэ нап.).

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар Бицу Жан-
нэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр 
156-рэ къыдокI.

Редактор нэхъыщхьэ
ЖЫЛАСЭ Заурбэч

РЕДКОЛЛЕГИЕМ ХЭТХЭР:

Ширдий Маринэ (унафэщI-ре-
дактор), ЖьэкIэмыхъу Маринэ 
(унафэщI-редактор), Къаншокъуэ 
Эллэ (жэуап зыхь секретарь), 
 Къардэн Маритэ, Къумахуэ Ас-
лъэн, Нэ щIэпыджэ Замирэ, Чэ рим 
Марианнэ, Щхьэ щэмыщI Изэ.

«Спартак-Налшык» - «Се-
вастополь» - 1:1 (1:0). Нал-
шык, «Спартак» стадион. 
Мэ лыжьыхьым и 13-м. 
ЦIыхуи 110-рэ еплъащ. 

«Спартак-Налшык»: Кар-
каев, Лелюкаев, КIэдыкIуей, 
Молэмусэ, Къардэн, Хьэшыр, 
Масленников, Жангуразов, 
ХьэцIыкIу (Блий, 62), Тобоев 
(Березов, 82), ЛIуп (Селяев, 
42).

«Севастополь»: Тыщенкэ, 
Иванов, Потапов, Климентов-
ский, Меликян, Мироненкэ, 
Смирнов, Зеленкевич, Су-
прун, Юнусов (Рзаев,75), 
Ива нов.

Судьяхэр: Быков (Мэзкуу), 
Гаджигусейнов (Мэхъэчкъа-
лэ), Головченкэ (Дон Iус Рос-
тов). 

Топхэр дагъэкIащ: Хьэшы-
рым, 30 (1:0), Супрун, 46 
(1:1).

Дагъуэ къыхуащIащ:       
Хьэ шы рым, Жангуразовым, 
Мас    ленниковым, Меликян. 

Джэгум къыхахуащ: Жан-
гуразовыр, 44.

Урысей Федерацэм футбо-
лымкIэ и етIуанэ лигэм и «Б» 
дивизионым и япэ гупым хэт 
командэхэм ирагъэкIуэкI зэ-
хьэ  зэхуэхэм хыхьэ еплIанэ 
джэгугъуэм ипкъ иткIэ, 
«Спар так-Налшыкым» и деж 
къыщригъэблэгъат Севасто-
поль къалэм къикIахэр. 

КомандитI щызэхуэзэм 
деж, сыт щыгъуи уигу къыбо-
гъэ кIыж ахэр ипэIуэкIэ зэры-
зэ  дэджэгуам кърикIуахэр. 
АтIэ, нобэ налшыкдэсхэр я 
унэ зыщыIущIа хьэщIэхэр 
 нэгъабэ щэкIуэгъуэм и 11-м 
ди топджэгу губгъуэм 0:4-уэ 
къыщыттекIуауэ щытащ, зэ-
рыжаIэу, щхьэ къэIэтыпIэ 
къы дамыту. Ар ди футболист-
хэм ящыгъупщэжауэ къы щIэ-
кIы нтэкъым икIи ялъ ящIэ-
жын мурад яIэу зэIущIэр ира-
гъэжьащ.

Джэгум зэрыщIидзэу, 
«Спар так-Налшыкым» топыр 
езым зыIэщIиубыдащ икIи 
фIырыфIкIэ ар и хьэрхуэрэ-
гъум иритакъым. Ди щIа-
лэхэм «Севастополь»-м и 
 гъуэр къызэращтэн Iэмал- 
хэр къызэрагъэпэщырт, ауэ 
икIэм нагъэсын щхьэкIэ, е 
епIэщIэкIырт, е я Iэзагъ яху-
римыкъурэт - сыт щыгъуи зы-
мащIэ къэнэжырт топыр да-
гъэкIыным. Апхуэдэу екIуэ-
кIащ зэIущIэм и япэ Iыхьэм       

Адыгэм и цIэр къэрал 
куэдым щигъэIуауэ, гурэ 
псэ кIэ къызыхэкIа лъэп-
къым хуэлэжьауэ ди лъэп-
къым къы хэкIа цIыху щэ-
джащэ, кинорежиссёр, сце-
нарист, ком позитор, продю-
сер, сценарист, уэрэдус, 
тхыдэтх, тхакIуэ цIэрыIуэ, 
экономикэ, философие 
 щI э  ныгъэхэмкIэ доктор 
Къан дур Мухьэдин Иззэт и 
къуэр, фызэрыщы гъуа-
зэщи, 2023 гъэм и щэ кIуэ-
гъуэм дунейм ехыжауэ щы-
тащ. ЛъэпкъылI гъуэ зэ-
джэм и фэеплъ пшыхь мэ-
лы жьы хьым и 12-м Москва 
ще  кIуэ кIащ. КъигъэщIа 
илъэс 85-м къриубыдэу лэ-
жьыгъэшхуэ иригъэ-
кIуэкIащ Къандурым, нэ-
хъыщ хьэрати, хамэ хэку 
 къ ы  щалъхуами, къы-
зыхэкIа лъэпкъыр, абы и 
лъабжьэр къыщежьэ Хэкур 
зэи щы гъуп щакъым. 

МОСКВА дэт КиномкIэ 
унэм щызэхуэсат абы и уна-
гъуэм щыщхэр, благъэхэр, 
Iыхь лыхэр, ныбжьэгъухэр, лэ-
жьэгъухэр, кинематографист-
хэр, политикэ, жылагъуэ 
 лэ жьа  кIуэхэр. Хьэ щIэхэм 
 яхэ  тащ Къэбэрдей-Балъкъэ-
рым, Къэрэшей-Шэрджэ-
сым,  Адыгейм я къэрал Iуэ-
ху щIапIэхэу къалащхьэм щы-
Iэхэм я лIыкIуэхэр, Урысейм  
и ТхакIуэхэм, Композиторхэм 
я зэгухьэныгъэхэм хэтхэр. 
Къандурым и фэеплъыр 
ягъэлъэпIэну зэхуэсым къэ-
кIуахэм ящыщщ Урысейм и 
цIыхубэ артисткэ Лужинэ 
 Ларисэ, РСФСР-м щIыхь 
зиIэ и артисткэ, Урысей 
 Федерацэм гъуазджэмкIэ 
щIыхь зиIэ и лэжьакIуэ Бон-
дарчук Наталье, режиссёр-
хэу Алеников Владимир, 
Баль чев Анатолий, КъБР-м 
къыбгъэдэкIыу УФ-м и Феде-
ральнэ Зэхуэсым Федера-
цэмкIэ и советым сенатору 
щыIэ Къанокъуэ Арсен, ре-
жиссёр, артист, продюсер 
цIэрыIуэ куэд. ЗэIущIэм зы-
кърагъэхьэлIат цIыху зэчии-
фIэм, гуащIэшхуэ къызэ-
зынэкIа лIым и творчествэм 
нэхъ гъунэгъуу зыщызыгъэ-
гъуэзэну хуейхэми. 

Зэхыхьэр иригъэкIуэкIащ 
Урысейм и кинематогра-
фистхэм я зэгухьэныгъэм и 
секретарь Новожилов Сер-
гей. Псом япэу псалъэ ира-
тащ Къандур Мухьэдин и 
щхьэгъусэ Бэлагъы Любэ. 
Абы къызэхуэса псоми фIы-
щIэ яхуищIащ икIи режиссер 
цIэрыIуэм и гъащIэм, и лэ-
жьыгъэм яхутепсэ лъы хьащ. 
Къандур Мухьэдин Иорда-
нием и Амман къалэм дэс 
адыгэ унагъуэм 1938 гъэм 
къыщалъхуащ. И адэ Иззэт 
Хьэсэнрэ и анэ Шыд Зэкиирэ 
XIX лIэщIыгъуэм Кавказ 
 Ищхъэрэм (Тэрч районым 
хыхьэ ХьэпцIей къуажэм) 
иIэпхъукIа адыгэ мухьэжыр-
хэм къатехъукIыжащ. Абы и 
адэжьхэр япэщIыкIэ Уэсмэн 
къэралыгъуэм, иужькIэ Иор-
данием Iэпхъуащ. 

Къандурым и IэдакъэщIэкI 
купщафIэхэм папщIэ дуней 
псом гулъытэ къыщыхуа-
щIат. Ар хагъэхьащ илъэс 
ми  ным  и  цIыху  нэхъ цIэ-
рыIуэ дыдэу къалъытэ  500-м. 
«Хэкур егъэфIэкIуэным хуи-
щIа хэлъхьэныгъэхэм па-
пщIэ» дыщэ орден жорыр 
къратащ. 

Ди лъэпкъэгъу цIэрыIуэм  
и Iэдакъэ къыщIэкIащ то-
мищ хъу «Кавказ» («Чечен-
ские сабли», «Казбек из Ка-
барды», «Тройной заговор») 
романыр, «Черкесы. Балкан-
ская история», «Револю-
ция», «Легенда», «Опасная 
связь» тхылъхэр, инджы лы-
зыбзэкIэ, тыркубзэкIэ, уры-

Къандурыр Москва
ягу къыщагъэкIыж

сыбзэкIэ къыдэкIа и «Мю-
ридизм» монографиер, «Во-
скрешение Богини Сати най» 
нотэ Iэрытххэр, абы и гъа-
щIэмрэ гуащIэмрэ теухуауэ 
газетхэмрэ журналхэмрэ 
къы техуа тхыгъэхэр, интер-
вьюхэр, биографиер, пись-
мохэмрэ телеграммэхэмрэ 
бжыгъэншэщ. Абы и зэ -
фIэкI хэм папщIэ «КъБР-м и 
цIы хубэ тхакIуэ» цIэ лъапIэр 
2008 гъэм хуагъэфащат.

Адыгэхэм я къекIуэкIы-
кIар гъуджэм хуэдэу къы-
щыгъэ лъэгъуэжа тхыдэ ро-
манхэр иIэт Мухьэдин. Зэ-
фIэкI ин къыщызэкъуихат 
 киноми. Абы щыхьэт тохъуэ 
Иорда нием и пащтыхьыкъуэ 
Али Бен Аль-Хъусейни и 
 жэрдэмкIэ, Къандурым 2009 
гъэм Иорданием щытриха 
«Шэрджэс» фильмым Мона-
ко щекIуэкIа кинофестива-
лым дамыгъэ нэхъыщхьэ-
хэр къызэрыщыхуагъэфэ-
щар, «Ме  лыIыч» саугъэтыр, 
«Илъэ  сым и кинорежиссёр 
нэхъыфI», «Илъэсым и сце-
нарист нэхъыфI» щIы хьы цIэ-
хэри щIыгъужу. Зи гугъу 
тщIы лэжьыгъэр щагъэлъэ-
гъуащ Берлин, Тыркум, Ду-
бай, Париж, Малайзием, Фи-
липпинхэм, Японием, нэ-
гъуэщI щIыпIэхэм щекIуэкIа 
кинофестивалхэм. Иорда-
нием щыIа кинофестивал-
ми а лэжьыгъэм саугъэт нэ-
хъыщ хьэр къыщихьащ. 

Къандурыр хущIэкъурт 
адыгэм и тхыдэм и лъэпкъэ-
гъухэр щигъэгъуэзэну. Яз ы-
ны къуэ тхылъеджэхэм жа-
Iэрт нэхъапэIуэкIэ шэрджэс-
хэр яцIыхуу зэрыщымытар 
икIи абыхэм я гъащIэм, я 
псэукIэм нэхъ зыубгъуауэ 
щигъэгъуэзэну щIэлъэIухэрт. 

Мухьэдин и лэжьыгъэхэр 
къыщалъытащ Америкэм и 
Штат Зэгуэтхэм, Инджы-
лызым, Урысейм. Абы и тхы-
гъэхэр зэ радзэкIащ урысыб-
зэкIэ, франджыбзэкIэ, ис-
паныбзэкIэ, хьэрыпыбзэкIэ, 
нэ гъуэщI хэмкIи.

1980 гъэхэм Къандурыр 
СССР-м къэкIуэжат адыгэ-
шымрэ Кавказ Ищхъэрэм ис 
лъэпкъхэм я макъамэ щэн-
хабзэмрэ ятеухуа кинофи-
льм трихыну. Ахэр иужькIэ 
къыщагъэлъэгъуауэ щытащ 
КъухьэпIэ Европэм хыхьэ 
 хамэ къэрал зыбжанэм я те-
леканалхэм. Любэ а Iуэху-
гъуэхэм щытепсэлъыхьым и 
щIыбагъ къыдэт экраныш-
хуэмкIэ къагъэлъэгъуащ 
адыгэм ехьэлIауэ Мухьэдин 
триха фильмхэм ящыщ пы-
чы гъуэхэр. 

ТхакIуэ къызэрымыкIуэт 
Къандурыр. Абы и Iэдакъэ-
щIэкI хэм щыщу нэхъ цIэры-
Iуэр томихыу зэхэт «Кавказ» 
романырщ, «Революция», 
«Де ти диаспоры» тхыгъэш-
хуэхэрщ. Илъэситху ипэ 
США-м къыщыдэкIауэ щы-
тащ абы и «Мазэм кIуэ лъэ-
мыж» автобиографическэ 
ро  маныр, абы щыжиIэжат и 
гъащIэр къызэрекIуэкIар. 

Иджыпсту ар урысыбзэкIэ 
зэрадзэкI, УФ-м къыщыда-
гъэкIыну я мураду. 

Мухьэдин макъамэм щиIа 
ехъулIэныгъэхэм щхьэхуэу  и 
гугъу ищIащ Чайковскэм и 
цIэр зезыхьэ Москва къэрал 
консерваторием и ректор, 
УФ-м гъуазджэхэмкIэ щIыхь 
зиIэ и лэжьакIуэ Соколов 
Александр. Абы жиIащ Къан-
дурым и макъамэ тхыгъэ 
 нэхъыфIхэр консерваторием 
зэрыщагъэзащIэр. «2005 
гъэм Мухьэдин и къуитIыр      
и гъусэу Лондон къилъэ тыкI-
ри, Москва къэкIуауэ щы-
тащ. Абы лъандэрэ Алимрэ 
Казбекрэ гъэ къэс урыс м у-
зыкант цIэрыIуэхэм я мас-
тер-классхэм къокIуэ», - 
жиIащ Соколовым. 

ЗэIущIэм щIэсхэм, видео-
зэпыщIэныгъэ Iэмалхэр къи-
гъэсэбэпри, фIэхъускIэ за-
къыхуигъэзащ Урысей Фе-
дерацэм и Чрезвычайнэ 
Пол номочнэ лIыкIуэу Вели -
кобританием щыIэ Келин 
 Андрей. Абы къыхигъэщащ 
Къандурым киногъуазджэм, 
литературэм, музыкэм хэлъ-
хьэныгъэшхуэ зэрыхуищIар, 
апхуэдэуи Кавказ Ищхъэрэм 
ис лъэпкъхэм я тхыдэм теу-
хуа куэд и Iэдакъэ къызэ ры-
щIэкIар. Келиныр щхьэхуэу 
къытеувыIащ Къандур Му-
хьэ  дин и щхьэгъусэ Любэ и 
жэрдэмкIэ гъэ къэс екIуэкI 
SIFFA дунейпсо кинофести-
валым мыхьэнэшхуэ зэри-
Iэр. Кинофорумыр илъэс 
къэс Сочэрэ Лондонрэ ще-
кIуэ кIыу щытащ, иджы Лон-
дон щызэхохьэ. SIFFA-р Ве-
ликобританием щыпсэухэм я 
дежкIэ Iэмал гъуэзэджэщ 
урысей кинематографист-
хэм я лэжьыгъэр зэрагъэлъа-
гъунымкIэ. 

SIFFA кинофестивалым и 
президент Бэлагъы Любэ а 
пщыхьэщхьэм ЩIыхь тхылъ-
хэр яритащ режиссёр Хьэ-
мыкъуэ Олег триха «Узлы» 
фильмым бзылъхугъэ роль 
нэхъыщхьэр щызыгъэзэщIа 
Мэмрэш Светланэ, Урысейм 
щIыхь зиIэ и артисткэ Ста-
шенкэ Оксанэ, «Тоша-Ма-
монтоша» фильмым и ре-
жиссёру зэрыщытам щхьэ-
кIэ, Къэрэшей-Шэрджэсым 
щыщ режиссёр ныбжьыщIэ 
Сатыров Ислъам триха «Ис-
пытание аулом» полномет-
ражнэ фильмым сабий роль 
нэхъыфIыр щызыгъэзэщIа 
Кумратов Амир сымэ. 

Фэеплъ пшыхьыр ягъэдэ-
хащ Мухьэдин и цIыхугъэу 
щыта артистхэу Семёновэ 
Катя, Колосов Максим, Рибе-
ро-Феррейрэ Дмитрий сымэ. 
Мухьэдин и щхьэгъусэ Любэ 
хуитха, а пщыхьэщхьэм 
Къэбэрдей-Балъкъэр къэ-
рал филармонием и солист, 
художественнэ унафэщI 
Къэ шыргъэ Мухьэмэд игъэ-
зэ щIа «Си псэ» уэрэдыр хуа-
бжьу ягу ирихьащ къызэхуэ-
сахэм. 

ДОХЪУШОКЪУЭ Синэ. 

ГъуазджэхэмкIэ Кав-
каз Ищхъэрэ къэрал 
институтым, зэпэIэщIэ 
Iэмалыр къагъэ сэ бэп-
ри, щекIуэ кIащ Кавказ 
Ищхъэрэм и концерт-
мейстерхэм я I зэпеуэ 
зэIухар. 

АБЫ я зэфIэкI ща-
гъэлъэгъуащ Къэбэр-
дей-Балъкъэр, Къэрэ-
шей-Шэрджэс, Дагъыс-
тэн, Осе тие Ищхъэрэ-
Алание республикэхэм, 
Ставрополь крайм я 
музыкант 45-м. 

КъэпщытакIуэ гупым 
хэтащ Осетие Ищхъэрэ-
Алание Республикэм 
щэн хабзэмкIэ щIыхь 
зиIэ и лэжьакIуэ, Гер-
гиев Валерэ и цIэр зе-
зыхьэ  Владикавказ къа-
лэм гъуазджэхэмкIэ и 
колледжым и «Форте-
пианэ» къудамэм и уна-
фэщI Дигуровэ Еленэ, 
Ставрополь крайм щэн-
хабзэмкIэ щIыхь зиIэ и 
лэ жьакIуэ, Сафонов В. 
И. и цIэр зезыхьэ  Став-
рополь крайм и музыкэ 
колледжым и ПЦК-м и 
унафэщI Левадная Та-
тьянэ, дунейпсо зэпе-
уэхэм я лауреат, Осетие 
Ищхъэрэ-Алание Рес-
публикэм щэнхабзэмкIэ 
щIыхь зиIэ и лэжьакIуэ, 
ГъуазджэхэмкIэ Кавказ 
Ищхъэрэ къэрал инсти-
тутым и егъэджакIуэ нэ-
хъыжь Мэкъуауэ Алинэ, 
ГъуазджэхэмкIэ Кавказ 
Ищхъэрэ къэрал инс-
титутым Щэнхабзэмрэ 
 гъуазджэмкIэ и колле-
джым и «Фортепианэ» 
ПЦК-м и унафэщI къа-
лэнхэр зыгъэзащIэ Те-
мыр  къан Иринэ, Да-
гъыс тэн республикэм и 
цIы хубэ артист, дуней-
псо зэпеуэхэм я лау- 
реат, Гасанов Г. А. и цIэр 
зезыхьэ Мэхъэчкъалэ             
и музыкэ училищэм и           
къудамэм и унафэщI 

ЩIыуэпсым къыщыхъу-
къы  щыщIэхэр IупщIу ди  нэгу 
къыщIэдгъэувэнымкIэ, я 
щхьэу сыгъуэхэр зы хуэдэр 
къыдгурыIуэнымкIэ щIэгъэ-
къуэныфIщ «Экологие щIэны-
гъэхэм я махуэ» зыфIащар. 

ЗЭРЫХЪУАР аращи,  ООН-м, 
дыкъэзыухъуреихь дунейм и 
щытыкIэм теухуа щIэныгъэ 
цIыхухэм ябгъэ дэлъ  хьэным 
 мы хьэнэ ин зэ ри Iэр къилъы- 
тэу, 1992 гъэм Бразилием и 
щыхьэр Рио-де-Жанейрэ къэ-
ралхэм я лIы кIуэхэр щызэхи-     
ша зэхы хьэм мэлыжьыхьым и 
15-р Экологие щIэныгъэхэм я 
махуэу щагъэуващ.

Ар ди къэралым щагъэ лъэ-
пIэн щыщIадзар 1996 гъэм 
иужькIэщ. А илъэсым щегъэ-
жьауэ еджапIэ нэхъыщ хьэхэм, 
курыт школхэм, сабий садхэм, 
тхылъ хъумапIэхэм, щIэныгъэ 
институтхэм Экологие щIэны-
гъэхэм я махуэм теухуауэ къы-
щызэрагъэпэщ хабзэ зэхы-
хьэхэм, кон ференцхэм зэхэ-
шакIуэхэр щытопсэлъыхь 
 дыкъэзыухъуреихь дунейр хъу-
мэным ехьэ лIауэ зэхэщIыкI нэс 
дэтхэнэми - сабийхэми, бали-
гъхэми, къу лыкъущIэхэми, цIыху 
къы зэ рыгуэкIхэми - диIэн зэры-
хуейм. 

ЩIыуэпсым и щытыкIэм и 
гугъу щащIкIэ, ди планетэм тет 
къэралхэм я нэхъыбэм «эколо-
гие» фIэщыгъэр къагъэсэбэ-
пын щыщIадзар, тхы дэм къы-
зэрыхэщыжымкIэ, 1866 гъэм 
иужькIэщ. А псалъэмкIэ къа-
гъэлъагъуэу яублат къэзыу-
хъуреихь дунейм цIыхухэр зэ-
рыхущытымрэ зри хьэлIэ псэу-
щхьэхэмрэ къэ  кIыгъэхэмрэ я 
декIуэ кIы кIэр зыхуэдэмрэ. 

Абы лъандэрэ зэман куэд 
дэкIами, дызыхэпсэукI щIыуэ п-
сым тхьэмыщкIагъэу къы лъыд-
гъэсым хэдгъахъуэ мыхъумэ, 

Ди щы Iэ кIэр
зыхуэдэнур 
зэлъытар

зэрыхэдгъэщI щыIэкъым. ЩIы 
Хъурейр зэры щы ту къатщтэмэ, 
ди жагъуэ зэ  рыхъунщи, и 
щIыуэп сыр уигу зыгъэзагъэу зэ-
ры щы зэ те мыувэжри зэры ще-
мы  фIа кIуэри нэрылъагъущ. 
АтIэми, ар мы зэманым къыд-
гуры мыIуащэми, цIыхухэм ди 
щы Iэ кIэ-псэукIэр дяпэкIи зы -
хуэ дэ нур планетэр къэкIуэну 
мы жы жьэм зыхуэтшэм елъы-
тащ. 

Ауэ щыхъукIи, дыкъэзыу-
хъуреихь дунейм и щытыкIэм 
нэхъ IупщIу дыхэзыгъэгъуазэ, 
къыщыхъу-къыщыщIэхэр зы-
хуэдэр «нэIурыту» ди нэгу къы-
щIэ зыгъэувэ, дэзыгъэ лъагъу, 
абыхэм къарикIуэнкIэ хъунум 
дезыгъэгупсыс щIэ ныгъэ 
цIыхухэм ябгъэ дэлъ хьэным, 
 хуей хъумэ, яхэп щэ ным мы-
хьэнэ ин зэриIэри  шэч къызыте-
дмыхьэжынщ…

Экологие щIэныгъэхэм я ма-
хуэм Урысей Федерацэм щы-
щIедзэ мэкъуауэгъуэм и 5 
пщIондэ (Дыкъэзыухъуреихь 
 дунейр хъумэным и махуэм 
нэсыху) щекIуэкIыну Iуэху гъуэу 
«ЩIыуэпсыр шына гъуэм щы-
хъумэнымкIэ махуэхэр» зыфIа-
щар. Абы хэтщ лъэпкъ паркхэр, 
мэзкъуэ ды хэмрэ мэзгъэфIэн-
хэмрэ, музей зэмылIэужьы -
гъуэ хэр, тхылъ хъумапIэхэр, 
дыкъэ зыу хъуреихь дунейр хъу-
мэнымкIэ жылагъуэ зэгухьэ-
ныгъэхэр, курыт школхэмрэ 
еджапIэ нэхъыщхьэхэмрэ, нэ-
гъуэщIхэри.

КЪУМАХУЭ Аслъэн.

Махуэгъэпс

Зы сы хьэт хуэдизкIэ джэгур зэпагъэуат

и 30-нэ дакъикъэ пщIондэ. 
ИужькIэ зыкъызэкъуихащ 
 командэм и капитан Хьэ-   
шыр Алан икIи езым и къа-
рукIэ налшыкдэсхэр япэ ири-
гъэщащ.

Топджэгу губгъуэм и сэмэ-
гу рабгъумкIэ Налшык и 
«Спар так»-р хьэщIэм щеб гъэ-
рыкIуэн щIидзэри, штрафной 
плIанэпэм хуэзэу ди зы щIалэ 
ираудащ. Абы щхьэкIи 
къэмыувыIэу Хьэшырым то-
пыр ирихьэжьэри, япэщIы-
кIэ, къыпэщIэт и хьэрхуэрэ-
гъум и лъакъуэ зэхуакум то-
пыр Iэзэу дигъэжащ, абы 
къы  кIэлъыкIуэуи нэхъ Iэзэжу 
топым еуащ, «Севасто-        
поль»-м и гъуащхьэтетым 
къыпекIуэкIыу. Алан дахэу ар 
зэригъэзэщIам къытебгъэзэ-
журэ куэдрэ уеплъ хъунущ. 

ХьэщIэхэр абы иужькIэ ди 
гъуащхьэм къытелъэдащ 
мызэ-мытIэу икIи зэ Iэмал 
 хъарзынэ яIащ ди гъуэр къа-
хуэщтэну, ауэ, ди насыпти, 
 топыр  штангэ ижьым техуащ. 
Абы хэтуи уэшхым хуэмурэ 
къыщIи дзащ, иужькIэ ури-
дэкIуеиным хуэдэу, уэи щIэту 
къешх щыхъум, судьям джэ-
гур къигъэувыIэри, коман-
дэхэр губгъуэм иришыжащ. 
Абы щы гъуэ зэIущIэм и япэ 
Iыхьэр иухыным дакъикъэ 
бжыгъэ фIэкIа къэнэжатэ-
къым. Зы сы хьэт хуэдиз дэкIа 
нэужь, уэлбанэшхуэр нэхъ 
теу ри, джэгум пащэжащ. 

ЗэрыщIадзэжуи, налшык-
дэсхэм ди гъуащхьэхъумэ-
ныкъуэ Жангуразовыр губ-
гъуэм къригъэкIащ судьям - 
щыIэ хабзэхэр къызэпиуду, 
къемызэгъыу Расул зэры-
джэгуам къыхэкIыу, абы кар-
точкэ плъыжь къригъэлъэ-

гъуащ. ИпэIуэкIэ, ди щIалэм 
карточкэ гъуэжьри а зэIущIэ 
дыдэм къыщихьат. Абы иужь-
кIэ, дакъикъэ зытIущ нэхъ 
 дэ мыкIыу, хьэщIэхэм бжы-
гъэр зэхуэдэ ящIыжащ. 
КъыхэжаныкIар Супрун Мак-
симщ. Жыжьэу щыту ар лъэ-
щу зэуа топыр Каркаевым 
къыхуэубыдакъым. 

АдэкIэ дунейм и щытыкIам 
- уэшхым къыщIидзэж-щи-
гъэтыжу зэрыщытамрэ псы 
инар изу зэрыта топджэгу 
губгъуэмрэ - командитIми Iэ-
мал къаритакъым зыгуэр 
 къагъэлъэгъуэфын хуэдэу. 
ЗэIущIэм и етIуанэ Iыхьэм и 
япэ дакъикъэм къыщыщIэ-
дзауэ налшыкдэсхэр зы фут-
болисткIэ зэрынэхъ мащIар 
абы хэбгъэхьэжмэ, зэпеуэр 
зэрытемыгъэкIуауэ зэриухар 
ди «Спартак»-м и дежкIэ 
 хъарзынэу къэплъытэ хъу-
нущ. Севастополдэсхэм нэ-
хъыбэрэ топыр яIыгъащ, нэ-
хъыбэрэ ди гъуэм къеуащ. 
Пэжыр жыпIэмэ, текIуэны-
гъэр абыхэм нэхъ яхуэфащэт, 
ди деж къыщIэкIуари арат. 

Ди псалъэм щыхьэт техъуэу 
журналистхэм я пресс-зэIу-
щIэм «Севастополь»-м и 
 тренер нэхъыщхьэ Гудзи-
кевич Ста нислав щыжиIащ: 
«Шэч хэлъкъым дытекIуэн 
мурад диIэу дыкъызэрыкIуам 
икIи, уэшхым щIидзэн ипэ 
 къихуэу зы топ къытхудагъэ-
кIами, зэIущIэр ди нэIэ 
 щIэтащ, хэгъэрейхэм дебгъэ-
ры кIуащ, бжыгъэри зэхуэдэ 
 ирид гъэ къужащ. ГурыIуэ-
гъуэщ, тхулъэкI псори къэд-
гъэлъэгъуэну нобэрей дуней 
щытыкIэм Iэмал къызэрыди-
мытар, ауэ, итIанэми, дыте-
кIуэфыну щытащ. ЩIалэхэм 

сахуэарэзыщ».
Налшыкдэсхэм я тренер 

 нэхъыщхьэ Битокъу Тимур 
къыхигъэщащ уэшхым щIи-
дзэн ипэ командитIми джэгу-
кIэ тэмэм къызэрагъэлъэ-
гъуар, ауэ уэлбанэшхуэр тIу-
ми зэран къазэрыхуэхъуар:

«Уэшх нэужьым ди щIалэ 
топджэгур губгъуэм ирахури, 
ар командэм къытехьэлъащ. 
АдэкIэ дэ нэхъыбэу дызыщы-
гугъар, хьэщIэхэр щыуэу, 
абы кIэ къэдубыдынырт, ауэ 
апхуэдэ Iэмал къытхукъуэкIа-
къым. Къыхэбгъэщмэ, «Се-
вастополь»-м и топджэгухэр 
нэхъ щхьэпэлъагэт, нэхъ къа-
рууфIэт, абыи мыхьэнэ иIэщ. 
Топджэгу губгъуэри шэдыпIэ 
хъуати, абыи ди щIалэхэр 
 къилъахъэрт, апхуэдэ щыты-
кIэм уитуи къыпхуэгъэ лъэ-
гъуэ нур мащIэт», - жиIащ Би-
токъум. 

Урысей Федерацэм фут-
болымкIэ и етIуанэ лигэм и 
«Б» дивизионым и япэ гу- 
пым хэт командэхэм мы ма-
хуэхэм ирагъэкIуэкIа адрей 
зэIущIэхэр мыпхуэдэ бжы-
гъэхэмкIэ иухащ: «Динамо-
Ставрополь» - «Нарт» - 0:0, 
«Ангушт» - «Астрахань» - 0:0, 
«Строитель» - «Форте» - 1:0, 
«Дружба» - «Кубань Хол-
динг» - 1:2, «Легион» - «Побе-
да» - 1:0, «Рубин» - «Ди-
намо-2» - 1:0, «Алания-2» - 
«Ростов-2» - 1:7. 

«Биолог-Новокубанск»-м 
иджырей джэгугъуэр бли-
гъэкIащ.

КъыкIэлъыкIуэ зэIущIэр 
«Спартак-Налшыкым» щри-
гъэкIуэкIынур мэлыжьыхьым 
и 20-рщ. А махуэм ар «Био-
лог-Новокубанск»-м и деж 
щыхьэщIэнущ.

ХЬЭЩЫКЪУЕЙ Олег.

 Урысей Федерацэм футболымкIэ и етIуанэ лигэм и «Б» 
дивизионым и япэ гупым зэхьэзэхуэр зэрыщекIуэкIыр

Дж.

3
3
3
3
2
3
3
3
3
2
3
3
3
2
2
2
3

Къ.

3
3
2
2
1
1
1
0
1
1
0
0
0
0
0
0
0

З.

0
0
1
0
1
1
0
3
0
0
2
2
2
1
1
1
1

Т.

6-0
6-2
4-0
10-3
3-2
5-5
5-5
5-5
3-4
1-3
4-5
3-5
2-5
1-2
0-2
0-2
4-12

О.

9
9
7
6
4
4
3
3
3
3
2
2
2
1
1
1
1

ФI.

0
0
0
1
0
1
2
0
2
1
1
1
1
1
1
1
2

Командэхэр

1. «Рубин» 
2. «Легион» 
3. «Астрахань»
4. «Ростов-2» 
5. «Биолог-Новокубанск»
6. «Кубань Холдинг» 
7. «Форте»
8. «Спартак-Нальчик» 
9. «Дружба»
10. «Строитель»
11. «Победа»
12. «Динамо-Ставрополь» 
13. «Нарт»
14. «Севастополь» 
15. «Динамо-2»
16. «Ангушт»
17. «Алания-2» 

Кавказ Ищхъэрэм и 
концертмейстер нэхъыфIхэр

Увайсовэ Дианэ, 
 КъШР-м щIыхь зиIэ и 
егъэджакIуэ, Къэ рэ -
шей-Шэрджэс Респуб-
ликэм Даур Аслъэн и 
цIэр зезыхьэ щэнха-
бзэмрэ гъуа з джэмкIэ и 
кол леджым и къудамэм 
и унафэщI Хъуран Зу-
ридэ. Къэпщы такIуэ 
гупым и унафэщIу щы-
тащ  КъБР-м щIыхь зиIэ 
и артист, культурологи-
емкIэ кандидат, про-
фессор, дунейпсо зэ- 
пеуэхэм я лау реат,         
ГъуазджэхэмкIэ Кавказ 
Ищхъэрэ къэрал ин сти-
тутым щIэныгъэ лэжьы-
гъэхэмкIэ и проректор 
Гринценкэ Галинэ.

Зэхьэзэхуэм кърикIуа-
хэм хэплъэжа нэужь, те-
кIуахэр ягъэнэIуащ. 
 Къэбэрдей-Балъкъэрым 
щыщ  хэу абы пашэ щы-
хъуащ Афэ Дисанэ, 

Джумаевэ ФатIимэ, 
Уэщ ро Джульеттэ сы- 
мэ. Къэрэшей-Шэрджэ-
сым къикIахэу я цIэ 
 ира Iуащ Кокомов Мак-
сим, Королевэ Алексан-
дрие, Прокопович Ма-
ритэ, Там-бий Алинэ, 
 Кубановэ  Айшэт, Коль-
цовэ  Ве роникэ. Осетие 
Ищ  хъэрэ-Ала нием щы-
щу   къахэжаныкIащ 
Абатуровэ Иринэрэ Ба-
сиевэ Залинэрэ. Да-
гъыстэн Республикэм 
къыбгъэдэкIыу текIуащ 
Ибрагимовэ Азизэрэ 
Шахмурадов Заликэрэ. 
Ставро поль крайм 
къыбгъэдэ кIыу пашэ 
 хъуахэщ Калибердэ 
 Еленэ, Сав ченкэ Марие, 
Бекетовэ Мар га ритэ, Па-
нов Марк, Третьяк Сте-
фание. 

ТЕКIУЖЬ Заретэ.

Футбол

Сурэтхэр Уэлджыр Артур трихащ.


